
 SEQ CHAPTER \h \r 1KALATA YOYAMBA YA PETRO MTUMWI WOLEMBERA KWA ONSE

Kalata yoyamba yino ya Petro ingakhudze anthu onse opulumutsidwa, Ayuda kapena amitundu.  Koma tingaone kuti Petro analembera amitundu opulumutsidwa chifukwa cha 1 Petro 1:1.  Tsono ngkhale malangizo amenewo angalandiridwe ndi anthu onse, amitundu akulemberedwamo.  

Mutu weni weni wa 1 Petro ndi zowawa zopezeka m’moyo wachiKristu.  Timawerenga za njira imene tipirire mu nthawi ya zowawa.  Timawerenganso za zowawa za Kristu.  Timawerengaso za zowawa zochokera ku ntchito, ambuye, amuna, akazi, adani osiyana-siyana, utumiki, zina zotero.  Potero ngati wopulumutsidwa ali yense akuvutidwa pa nthawi ili yonse, angathandizidwe ndi buku limeneli. 

1 Petro 1:1

“Petro, mtumwi wa Yesu Kristu, kwa osankhidwa akukhala alendo a chibalaliko a ku Ponto, Galatiya, Kapadokiya, Asiya, ndi Bituniya.”
Kuchokera ku mau oyamba a kalata iyi tingaone chinthu chofunikira cha moyo wa Petro.  Ngati tifanizire kalata yoyamba yake ndi yachiwiri yake (2 Petro), tingaone kuti Petro anakula m’moyo wake wauzimu.  Kunoko, Petro anadzitcha yekha, “mtumwi wa Yesu Kristu”.  Chimenecho ndi choonadi.  Koma, mu 2 Petro 1:1, Petro anadzitcha yekha “Simoni Petro, kapolo ndi mtumwi wa Yesu Kristu”.  Simoni ndi dzina lakale lake.  Limaimirira umuntu wakale wake.  Ndiponso, tingaone kuti Petro anadzitcha yekha kapolo.  Petro, atayenda ndi Ambuye nthawi yaitali m’moyo mwake, anazindikira kuti akhale wodzichepetsa.  Inde, anali wopulumutsidwa, komabe opulumutsidwa amagwa nthawi zina.  Nthawi zina, opulumutsidwa amayenda monga mwa umunthu wakale wawo.  Ndiponso, ngakhale wina ndiye mtumwi, akhalenso kapolo wa anthu onse chifukwa cha Yesu Kristu (2 Akor 4:5).  

Mungone m’ndime muno kuti Petro akulembera Akristu (osankhidwa) amene anabalalika mu malo osiyana-siyana.  Mwina chifukwa Petro sanakhoze kupita kuli konse kuti ayambitse mipingo, anangolembera iwo kuti alimbikitsidwe m’moyo wawo wauzimu.  

1 Petro 1:2

“Monga mwa kudziwiratu kwa Mulungu Atate, m’chiyeretso cha Mzimu, chochotira chimvero, ndi kuwaza kwa mwazi wa Yesu Kristu: Chisomo, ndi mtendere zicurukire inu.”
Petro akufotokozabe za kusankhidwa kwathu kuchokera ku ndime 1.  Petro anati tili osankhidwa monga mwa kudziwiratu kwa Mulungu.  Ndi kuti Mulungu anadziwa dziko lapansi lisanalengedwe anthu amene adzasankha Yesu Kristu kukhala Mpulumutsi wawo.  Chifuwka anadziwiratu amenewo, anadongosola kuti omwewo adzayeretsedwa mwa Mzimu Woyera ndi mwazi wa Yesu Kristu.  Mulungu amadziwa zonse, tadziwa ichi.  Amadziwa zonse zisanachitike, tadziwanso ichi.  Koma tisaganize kuti Mulungu anakakamiza ali yense kupulumutsidwa.  Amalola anthu onse kupanga chisankho cha iwo okha.  Mulungu anaona zisankho zathu tisanazipange!  Anaona ineyo kulandira Yesu Kristu monga mwa chisankho changa.  Choncho, anaikiratu kuti ineyo tidzapita kumwamba.  Osati chifukwa cha chifuniro chake, koma chifukwa cha chisankho changa chakulandira Mwana wake.  

Tinayeretsedwa mwa Mzimu kuti tingamvere Ambuye Yesu Kristu mu zonse (onanso Aroma 6:6-11).

Tinalandiranso kuwaza kwa mwazi wa Yesu Kristu.  Zindikirani apa kuti madzi sakuwazidwa kunoko...koma mwazi.  Anthu ena amaonetsa apa kuti kuli kwabwino kuwaza madzi pamene akubatiza munthu, koma si choncho.  Mu ndime yino, Petro sakukamba za ubatizo kapena madzi.

1 Petro 1:3
“Wodalitsika Mulungu ndiye Atate wa Ambuye wathu Yesu Kristu, Iye amene monga mwa chifundo chace chacikuru, anatibalanso ku chiyembekezo cha moyo, mwa kuuka kwa akufa kwa Yesu Kristu.”

Chifukwa cha kuuka kwa Yesu Kristu, opulumutsidwa onse amakhala ndi chiyembekezo chodala ndi chamoyo (onanso Tito 2:13) kuti tidzaukanso kwa akufa.  Pamene tinabadwa mwatsopano, tinalandira moyo wosatha.  Chifukwa tili nawo, ngakhale matupi athu adzafa, tadziwa kuti tidzaukanso kwa akufa kuti tikhale ndi Ambuye nthawi zonse (werenga 1 Atesalonika 4:15-17).

1 Petro 1:4

“Kuti tilandire cholowa chosabvunda ndi chosadetsa ndi chosafota, chosungikira m’mwamba inu.”
Petro akupitiliza kukamba za zinthu zimene Mulungu anatikonzekera ife pamene anatibala.  Mbali ya chiyembekezo chathu ndi choti tidzakhala ndi matupi atsopano (ona Afil 3:21, 1 Yoh 3:2, Aroma 8:23).  Tsono, mu ndime yino, Petro akufotokoza za thupi la ulemerero ngati cholowa chathu.  

Thupi latsopanolo silidzabvunda, silidzadetsedwa chifukwa silidzakhala ndi uchimo m’katimo, ndiponso lidzasungikira ife m’mwamba mpaka nthawi imene Yesu adzabweranso kutikwatura ife.  

Paulo amasonyezanso mfundo yomweyo mu 2 Akorinto 5:1-4 pamene anafotokoza za nyumba yathu yakumwamba.  Ambiri amaganiza kuti Petro akukamba za chinyumba chathu cha kumwamba mu ndime 4 yino, koma si choncho.  Monga Paulo, akukamba za thupi latsopano.  Paulo anati mu 2 Akorinto 5, “Pakuti tidziwa kuti ngati nyumba ya pansi pano ya msasa wathu ipasuka, tiri nacho chimango cha kwa Mulungu, ndiyo nyumba yosamangidwa ndi manja, yosatha, m’mwamba.  Pakutinso m’menemo tibuula, ndi kukhumbitsa kubvekedwa ndi chokhalamo chathu chochokera kumwamba; ngatitu pobvekedwa sitidzapezedwa amariseche.”  Ndi chomveka choti Paulo sakukamba za nyumba yokhalamo mabanja, koma nyumba ya moyo wanu...ndiyo thupi lanu.  Simungabvekedwe ndi nyumba ya njerwa...koma ndi nyumba ya mnofu ndi khungu monga mwa Yobu 10:11.  

1 Petro 1:5
“Amene musungidwa ndi mphamvu ya Mulungu mwa chikhulupiriro, kufikira chipulumutso chokonzeka kukabvumbulutsidwa nthawi yotsiriza.”
Anthu amene adzakhala ndi thupi latsopano...amene adzauka kwa akufa, ali ndi lonjezo lina losiyana.  Amenenso adzasungidwa ndi mphamvu ya Mulungu.  Ndi kuti, adzatetezedwa nthawi zonse.  Ndi kuti ngati adzachimwa kapena kugwa, angasungidwabe ndi mphamvu ya Mulungu kuti asatayike.  Zindikirani, opulumutsidwa sangathe kudzisunga okha.  Simungathe kudzisunga nokha opulumutsidwa.  Mipingo yina imaphunzitsa kuti mutapulumutsidwa, muyenera kupanga ntchito zabwino zoti mukhale opulumutsidwa nthawi zonse.  Iai, si choncho.  Ngati kukadatero, onse akadalephera chifukwa ngakhale wolungama amagwa kasanu ndi kawiri (Miy 24:16).  Mupange ntchito zabwino mutapulumutsidwa KUTI MUKONDWERETSE ATATE...osati kusunga chipulumutso.

Amasungidwa ndi mphamvu ya Mulungu chifukwa chiyani?  Amasungidwa chifukwa cha chikhulupiriro.  Chifukwa anaika chikhulupiriro chawo mwa Kristu Yesu kuti apulumutsidwe, ndi kuti Mulungu adzawasunga nthawi zonse kufikira nthawi yotsiriza...nthawi ya Mkwaturo...chifukwa mu nthawi imeneyo, chipulumutso cha thupi lathu chidzabvumbulitsidwa ndithu (ona Aroma 8:23-24).  Petro ananena kuti chipulumutso chokonzeka kukabvumbulitsidwa chifukwa sichinaoneke chimene tidzakhala (1 Yohane 3:2).

1 Petro 1:6-7

“M’menemo mukondwera, kungakhale tsopano kanthawi, ngati kuyenera, mukachitidwe chisoni ndi mayesero a mitundu mitundu, kuti mayesedwe a chikhulupiriro chanu, ndiwo a mtengo wace woposa wa golidi amene angotayika, ngakhale ayesedwa ndi moto, akapezedwe ochitira chiyamiko ndi ulemerero ndi ulemu pa bvumbulutso la Yesu Kristu.”
Akristu angakondwere mu chiyembekezo chawo (vs.3-5) ngakhale mavuto akabwera.  Ifeyo, timadziwa kuti ngakhale mayesero ndi chisoni zidzachuruka, Yesu Kristu akadzabwera, adzathetsa mavuto athu onse.  

Chikhulupiriro chathu chimayesedwa ndi mayesero a mitundu mitundu.  Tikavutitsidwa, onse angadziwe ngati tili eni eni.  Koma tikapirira mu nthawi ya mayesero athu, tikudzikundikira golidi m’mwamba kuti Yesu akabwera, tingalemekeze Iye ndi kukhulupirika kwathu.

M’malo mwa kunyinyirika mukakumana ndi mayesero ndi chisoni, muyamike Mulungu chifukwa muli ndi mwayi wakutamandira Mpulumutsi wanu.  Nthawi zambiri timanena kuti tili ndi chikhulupiriro, koma ndi pobvuta kwa anthu ena kuzindkira ngati mau amenewo ndi oona chifuwka chikhulupiriro chathu sichinayesedwe.  Chimenecho ndi chifukwa chake munthu wina atapanga chibvomerezo, Mulungu adzalola yemweyo kuyesedwa ndithu.

1 Petro 1:8

“Amene mungakhale simunamuona mumkonda; amene mungakhale simumpenya tsopano, pokhulupirira, mukondwera naye ndi chimwemwe chosaneneka, ndi cha ulemerero.”

Ichichi ndi chachilendo kwambiri mu moyo wachiKristu.  Timakondwera chifukwa cha munthu amene anafa kale kale, zaka 2000 zapitazo.  Anakanizika ndi anthu ambiri, atsogoleri anamnyoza, achipembedzo anadzudzula Iye, koma ifeyo timamkondabe Iye.  
Tangoyerekezani apapa.  Tsopano, timakondwera kwambiri zedi kopanda kumuona.  Nanga tidzakondwera bwanji Yesu Kristu akadzabweranso?  Chimwemwe chathu cha nthawi yino ndi chachikuru...cha ulemerero...koma chidzakhala bwanji Yesu akadzafika mu mitambo?  http://www.fuckingmachines.com/menu.php

1 Petro 1:9
“Ndi kulandira chitsirizo cha chikhulupiriro chanu, ndico chipulumutso cha moyo wanu.”
Kumbukirani kuti mu ndime 8, Petro akukamba za zinthu zimene zikuchitika tsopano.  Tsono, mu ndime 9, akufotokoza za chinthu chimene Akristu onse ali nacho tsopano, ndico chipulumutso cha moyo wawo.  

Koma chifukwa chiyani Petro anati, “...chitsirizo cha chikhulupiriro chanu”?  Munthu ali yense amakhala ndi mbali zitatu.  Ali ndi thupi, moyo, ndi mzimu (ona 1 Ates 5:23).  Munthu ataika chikhulupiriro mwa Yesu Kristu kuti apulumutsidwe, poyamba thupi ndi moyo wake zalekanitsidwa (mdulidwe wauzimu...Akol 2:11).  Kenaka, moyo wake watsukidwa mwa mwazi wa Yesu Kristu.  Kenaka, wamatidwa ndi Mzimu Woyera kufikira tsiku la maomboledwe (ona Aef 4:30).  Mzimu wake wabadwa mwatsopano chifukwa wapatikizidwa pamodzi ndi Ambuye (Akol 2:13, 1 Akor 6:17, Yoh 3:6).  Ndiponso thupi lake lapachikidwa ndi Kristu (Aroma 6:6).  

Zinthu zimene zinachitika kwa moyo wake zimatchedwa “chipulumutso” m’malembo.  Tsono pamene Petro anati “chitsirizo cha chikhulupiriro chanu, ndicho chipulumutso cha moyo”, analozera zinthu zimene zimachitika kwa munthu akalandira Yesu Kristu kukhala Mpulumutsi wake.

1 Petro 1:10-12
“Kunena za chipulumutso ichi anafunafuna nasanthula aneneri, pakunenera za chisomo chikudzerani; ndi kusanthula nthawi yiti, kapena nthawi yanji Mzimu wa Kristu wokhala mwa iwo analozera, pakuchitiratu umboni wa masautso a Kristu, ndi ulemerero wotsatana nawo.  Kwa iwo amene kudabvumbulutsidwa, kuti sanadzitumikira iwo okha, koma inu, ndi zinthu izi, zimene zauzidwa kwa inu tsopano, mwa iwo amene anakulalikirani Uthenga Wabwino mwa Mzimu Woyera, wotumidwa kuchokera kumwamba; zinthu izi angelo alakalaka kusuzumiramo.”

Zambiri zilimo mu ndime izi, koma zingatengedwe pamodzi ndithu.

Mu Chipangano Chakale, aneneri aja analankhula za chipulumutso chaulere chathu, koma sanachimvetsetse kwathunthu.  Makamaka Yesaya ananenera zambiri za Yesu Kristu ndi machitidwe ake (ona Yes 55:1-3, 53...mutu wonse).  Koma nthawi ili yonse aneneri aja analankhula za chisomocho, Petro anati, “...za chisomo chikudzerani...”.  Ndi kuti chisomocho sichinapatsidwe kwa anthu a Chipangano Chakale, koma kwa ife mu nthawi ya Chipangano Chatsopano.  

Mu ndime 11, Petro anatifotokozera anatanthauza chiyani pamene analemba “chisomo”.  Chisomo chimalozera masautso a Kristu ndi ulemerero wotsatana nawo.  Aneneri aja anafunafuna zimenezo (masautso ndi ulemerero) zidzachitika liti ndiponso bwanji.  Chofanana lero, alaliki ambiri amaganizaganiza za zinthu zimene zidzachitika kutsogolo mu nthawi ya masautso (Mkwaturo utachitika).  Tingazindikire zambiri kuchokera ku buku la Chibvumbulutso, koma zina zikutsalira zimene sizingadziwidwe kwathunthu.  Chifukwa Kristu anamva zowawa zake kale, kwa ife a lero, sitimafunafuna zomwezo, timangowerenga m’malembo za zowawa zake.  

Komanso, chinthu china chimene muzindikire ndi choti Mzimu Woyera anali wopezeka mwa anthu mu Chipangano Chakale.  Aphunzitsi ena amanena kuti Mzimu anabwera PA anthu popanda kulowa MWA anthu.  Mudziwe kuti sanakhale mwa anthu nthawi zonse monga opulumutsidwa ife mu Chipangano Chatsopano.  Anakhoza kuchoka mwa anthu amenewo, koma nthawi zina, analowa ndithu.

Mu ndime 12, tingaone kuti alaliki a Chipangano Chatsopano ali ndi udindo wakulalikira zowawa za Kristu ndi ulemerero ulikudza.  Ngati mupeze mlaliki wina amene sakubukitsa zimenezi, sali wodzala ndi Mzimu Woyera.  
Ndiponso mungaone kuti angelo amasuzumira zimene zimalalikiridwa ndi atumwi.  Chifukwa chiyani angelo akadafuna kudziwa zimenezi?  Poyamba, ndisonyeze kuti angelo samadziwa zinthu zonse...anthu ena amaganiza kuti angelo ali ndi chidziwitso chonse...si choncho.  Koma angelo amakhalabe ndi chidwi chakudziwa za zowawa za Kristu ndi ulemerero ulikudza.  Kumbukirani, angaone Yesu Kristu m’mwamba muja.  Amadziwa kuti Yesu analenga zonse.  Amadziwa kuti anachoka m’mwamba ndipo anabadwa m’thupi monga munthu.  Ndi chachilendo kwa iwo chifukwa panalibe mngelo mmodzi kuchita choncho.  Angelo ena angwa kuchokera kumwamba, koma sanabadwe m’thupi.  Komanso kukhala monga munthu ndiponso kumwalira pamtanda woopsya, angelo sali ozolowera ndi zowawa zotero. Tsono chidwi chilipo.  

Tisaiwale kuti amafunanso kudziwa za ulemerero umene udzabwera.  Kungoyerekeza kuti Yesu Kristu adzabwera ndi mphamvu yonse ya Atate wake ndi ulemerero wa angelo kuti angamenyane ndi wokana Kristu ndi asilikari ake...ndi chochitika chachikuru ndithu.  Angelo, monga ife tonse opulumutsidwa, tifuna kudziwa zambiri za zimenezi...makamaka tifuna kuona zimenezi ndi maso athu...posachedwa!!!

1 Petro 1:13-16

“Mwa ichi, podzimanga m’chuuno, kunena za mtima wanu, mukhale odzisunga, nimuyembekeze konse konse chisomo chirikutengedwa kudza nacho kwa inu m’bvumbulutso la Yesu Kristu; monga ana omvera osadzifanizitsanso ndi zilakolako zakale, pokhala osadziwa inu; komatu monga Iye wakuitana inu ali woyera mtima, khalani inunso oyera mtima m’makhalidwe anu onse; popeza kwalembedwa, Muzikhala oyera mtima, pakuti Ine ndine woyera mtima.”
Chifukwa Yesu Kristu abweranso tsiku lina posachedwa, mukhale wokonzeka pakusamalira moyo wanu wauzimu.  Ngati mufuna kukhala odzisunga ndi okonzeka nthawi zonse, ndiye muyembekeze kwambiri kubwera kwa Yesu, chifukwa akabweranso, adzabwera ndi chisomo choti tingasandulike.

Chenjezo lina lili lopezeka mu ndime 14, kuti tikhale ana omvera komanso ana osafanana ndi ana a dziko lapansi.  Akristu ambiri amachita monga bilimankhwe...chifukwa nthawi ili yonse amayandikira munthu wina wake, amachita zinthu zoti akondweretse munthu yemweyo.  Mwadzidzidzi amaiwala za Mulungu ndi malembo, chifukwa amafuna kubvomerezeka ndi anzawo.  

Petro anati mu makhalidwe anu onse, mukhale oyera mtima.  Pamene munali osapulumutsidwa, munali ndi zilakolako zachitsiru chifukwa munali aumbuli (osadziwa, vs.14).  Koma tsopano, musakhale ndi zolinga kapena zifuno zomwezo.  Tsopano muli ndi nzeru yochokera kwa Mzimu Woyera ndi mau ake kuti mungadziwe chosiyana pakati pa chabwino ndi choipa...pakati pa nzeru ndi zopusa.

Pamene munali ana a mdierekezi, onse anayembekezera kuti muyende monga atate wanu, mdierekezi (1 Yohane 3:10).  Koma tsopano, chifukwa munabadwa mwatsopano, mumvere Atate watsopano wanu, Mulungu, kuti muyende monga Atate wanu wakumwamba!  

1 Petro 1:17

“Ndipo mukamuitana ngati Atate, Iye amene aweruza monga mwa ntchito ya yense, wopanda tsankhu, khalani ndi mantha nthawi ya chilendo chanu.”
Petro akulangiza komanso kuchenjeza mu ndime yino.  Amatikumbutsa ife kuti Mulungu adzatiweruza ife monga mwa ntchito zathu kopanda tsankhu.  Ndi kuti posatengera kuti munali kapolo kapena mbuye pansi pano, munali ndi udindo wakukhala ndi makhalidwe abwino ndi oyera.  Posatengera kuti munali mbusa kapena membala waamba, munali ndi udindo wakuchitira umboni osokera za Uthenga Wabwino.  Nthawi zanu pansi pano, mukumbukire kuti mudzakumana ndi Yesu Kristu ku mpando woweruza wake ndipo mudzalandira zinthu zochitika m’thupi, kapena zabwino kapena zoipa (2 Akor 5:10).  Ngati mulingalira za zimenezi tsiku lili lonse, mudzachitatu mantha.  

1 Petro 1:18
“Podziwa kuti simunaomboledwa ndi zobvunda, golidi ndi siliva, kusiyana nawo makhalidwe anu acabe ocokera kwa makolo anu: koma ndi mwazi wa mtengo wace wapatali monga mwa mwana wa nkhosa wopanda chirema, ndi wopanda banga, ndiwo mwazi wa Kristu.”
Chifukwa china chake choti titumikire Ambuye Yesu Kristu asanabwerendi ndi chakuti anapereka mwazi wa mtengo wapatali umene unatitsuka ife.  Chiombolo chathu sichinali chosadula, koma chosafaniziridwa ndithu.  

Muzindikire kwambiri kuti wina sangapulumutsidwe pakutsatira makhalidwe ndi miyambo za makolo ake.  Ndiponso, simungagule chipulumutso pakupereka golidi kapena silivi.  Golidi ndi siliva ndi zoyembekezerera...sizili zosatha.  Tsono ngati wina afuna moyo wosatha, ayenera kulandira moyo wosatha kudzera mwa chinthu chosatha.  Baibulo limati mu Ahebri 9:12 kuti mwazi wa Yesu Kristu unalipira chiombolo chosatha.  Mwazi womwewo ungayeretse wochimwa ali yense kuchokera ku nthawi ili yonse ya mbiri Yesu atamwalira pamtanda.  

Palibe munthu wina wake amene angapereke mwazi wake monga Yesu Kristu chifukwa ali yense ali ndi uchimo m’kati mwake.  Koma Yesu analibe chirema kapena banga...anali wangwiro, wopanda uchimo, wopanda cholakwa, sanachimwe kamodzi.  M’menemo, anakhoza kukhala nsembe yathunthu ndi yangwiro.  

Petro anati makhalidwe a makolo ndi achabe.  AMalawi onse aloweze mauwo.  Kokwana zaka zambiri-mbiri zedi, aMalawi analikuganiza kuti wina wosamvera miyambo ya mbumba wake ndiye wochimwa ndi woipa.  Si choncho.  Miyamba ingaphunzitse inu kukhala mMalawi wabwino...osati munthu wabwino kapena wopulumutsidwa.  Miyamboyo ili chabe.  Mutsatira miyambo ya Baibulo kuti mukhale Mkristu wabwino m’malo mwa mMalawi wabwino.  Lingalirani apa, ku mpando woweruza wa Kristu, simudzalandira chili chonse chifukwa munali mMalawi wabwino.  Koma ngati wina walandira Kristu, ndipo adzamtumikira mokhulupirika, kutsogolo angalandire mphotho zambiri zakumwamba...POPANDA miyambo ya makolo.

1 Petro 1:20
“Amene anazindikirikatu lisanakhazikike dziko lapansi, koma anaonetsedwa pa chitsirizo cha nthawi.”

Lisanalengedwe dziko lapansi, Mulungu anadziwiratu mapeto a nthawi ndi mbiri yonse.  Chifukwa anadziwa zonsezo zisanachitike, anadziwa kuti Adamu akadasankha kuchimwa pa iye yekha (monga mwa chifuniro cha iye yekha...cha Adamu).  Chifukwa Mulungu anadziwa kuti Adamu adzagwa mu uchimo, anadongosola kutumiza Mwana wake Yesu Kristu ku dziko lapansi kuti angatifere ife tonse.  Mulungu anali ndi ndondomeko imeneyi asanalenge chili chonse pa dziko lapansi, koma sanakwaniritse ndondomekoyo mpaka nthawi yotsiriza ya mbiri yonse ya dziko lapansi.  

Pakukamba za mbiri ya dziko lapansi, tingawerenge m’malembo kuti dziko lapansi lidzakhala ndi zaka 7,000, kenaka lidzapsa ndi moto waukuru (2 Pet 3:10).  Yesu Kristu anabwera zaka 4,000 zitapita.  Tsono, pakufikira chaka cha 0 AD kapena 4,000 

BC (ndi chaka chomwecho), anthu amenewo anapezeka mu nthawi yotsiriza ya dziko lapansi...kapena tinganene theka lachiwiri la mbiri yonse ya chilengedwe cha Mulungu.

1 Petro 1:21
“Chifukwa cha inu amene mwa Iye mukhulupirira Mulungu wakumuukitsa Iye kwa akufa, ndi kumpatsa Iye ulemerero; kotero kuti chikhulupiriro chanu ndi chiyembekezo chanu chikhale pa Mulungu.”

Funso ndi loti, “Chifukwa chiyani Yesu anaonetsedwa pa chitsirizo cha nthawi?”  Yankho ndi loti IFE amene tikhulupirira Mulungu mwa Yesu Kristu.  Mulungu anapereka yankho limodzi lokha loti ochimwa angapulumutsidwe kuchokera ku Gehena ndi machiwo awo.  Chifukwa Mulungu anachita zimenezi, tingathe kumkhulupirire Iye yekha, ndiponso chiyembekezo chathu chokha basi chili chopezeka mwa Mulungu.  Opulumutsidwa ife tadziwa kuti ngati Mulungu samachita chinthu, chimenecho sichidzachitidwa.  Palibe wina amene angatichitire ife monga m’mene Mulungu anatichitira ife, choncho...ULEMERERO kwa Iye!

1 Petro 1:22
“Popeza mwayeretsa moyo wanu pakumvera choonadi kuti mukakonde abale ndi chikondi chosanyenga, mukondane kweni kweni kuchokera kumtima.”

Timakhulupirira ndi kuyembekezera Mulungu chifukwa tinayeretsedwa kale.  Koma, ifeyo tidayeretsedwa bwanji?  Petro analemba kunoko kuti miyoyo yathu inayeretsedwa pakumvera choonadi.  Tsono, tifunse funso lina.  Kodi choonadi chimene chingayeretse moyo wa munthu ndi chiti?  Tingapeze yankho lomveka mu Aefeso 1:13.  Paulo analemba pomwepo, “Mwa Iyeyo inunso, mutamva mau a chooandi, Uthenga Wabwino wa chipulumutso chanu, ndi kumkhulupirira Iye, munasindikizidwa chizindikiro ndi Mzimu Woyera wa lonjezano.”
Kuchokera ku mau a Paulo ndi komveka kuti wina akakhulupirira Uthenga Wabwino, akulandira choonadi.  Wina angamvere bwanji choonadi kapena m’mau osiyana...angamvere bwanji Uthenga Wabwino?  Baibulo limati ayenera kungolandira Yesu Kristu kukhala Mpulumutsi wake (Yohane 1:12, Aroma 4:5, Aroma 10:9-13, Machitidwe 16:31).  Wina atalandira Kristu, moyo wake watsukidwa m’mwazi wake woti uyeretsedwe kwathunthu.  

Munthu atayeretsedwa adzakhala wokhoza kukonda abale.  Kukonda abale kudzakhala chizindikiro cha chipulumutso chake.  Ndi njira imodzi yakudziwa kuti munthuyo anapulumutsidwa ndithu (1 Yohane 3:14).

1 Petro 1:23
“Inu amene mudabadwanso, osati ndi mbeu yofeka, komatu yosaola, mwa mau a Mulungu amoyo ndi okhalitsa.”

Ife amene tinabadwa mwatsopano, tinalowetsedwa m’banja la Mulungu ngati ana ake.  Monga Mzimu Woyera anaika mbeu ya Mulungu m’mimba ya Mariya...mofanana pamene tinalandira Yesu Kristu, Mzimu Woyera anaika mbeu ya Mulungu, ndiyo mau ake (ona Luka 8:11), m’kati mwa mizimu yathu kuti tingabadwe mwa Mulungu mwauzimu.  

Mbeu yake sili yofeka, koma yosaola...ndi kuti wobadwa mwatsopano adzatsala nthawi yaitali monga mau a Mulungu. Baibulo limati mau a Mulungu ndi osatha, choncho ifeyo opulumtsidwa, timakhalanso ndi moyo wosatha.  

Ndiponso, chifukwa mbeu yake singabvunde, ndi kuti mzimu wathu (mbali imene inalandira mbeu ya Mulungu) sungachimwe (1 Yohane 3:9).  Thupi lathu lingachimwebe, koma osati mzimu wathu.  Unabadwa mwatsopano mwa mau a Mulungu...sungabvunde kapena kuonongeka chifukwa mbeu imeneyo ndi yosaola.
1 Petro 1:24-25
“Popeza, Anthu onse akunga udzu, ndi ulemerero wawo wonse ngati duwa la udzu.  Udzuwo ungofota, ndi duwa lace lingogwa; Koma mau a Mulungu akhala chikhalire.  Ndipo mau olalikidwa kwa inu ndi awo.”
Petro akutsimikiza ndime 23 pakulakathula ndime yochokera ku Chipangano Chakale, ndiyo Yesaya 40:6-8 (ndiponso mau ofanana ali ku Salmo 103:15).  Petro akufanizira matupi athu ndi mau a Mulungu kuti ifeyo, tidzadutsa msanga, koma mau a Mulungu ndi osatha.  Kusonyeza mfundo yake momveka, anagwilitsa ntchito udzu ndi duwa ngati zitsanzo zake.  Anaphiphiritsira matupi athu ku zimenezo (udzu ndi duwa) kuti tingazindikire nthawi yathu ya pansi pano ndi yaifupi...idutsa msanga ndithu (onanso Yakobo 4:14).  Chifukwa moyo wanu sudzakhala nthawi yaitali, mudzikonze nokha tsopano pakupulumutsidwa kuti musatenthedwe kutsogolo monga udzu (Mat 6:30).

1 Petro 2:1
“Momwemo pakutaya choipa chonse, ndi chonyenga chonse, ndi maonekedwe onyenga, ndi kaduka, ndi masinjiriro onse.”
Chifukwa munabadwa mwatsopano, muyenera kuchita zinthu zotchulidwa mu ndime yino.  Chifukwa cha 2 Akorinto 5:17...ndinu olengedwa atsopano mwa Kristu, muchita zinthu zatsopano m’malo mwa zakale zanu.  Musasokonozeka m’menemu.  Sitikufunika kupanga zimenezi zoti tidzisunge tokha opulumutsidwa.  Taona kale mu 1 Petro 1:5 kuti tidzasungidwa ndi mphamvu ya Mulungu kufikira nthawi yotsiriza.  Sitimapanga ntchito zabwino zoti tipulumutsidwe, koma timazipanga CHIFUKWA tinapulumutsidwa kale.  

Koma chifukwa tili nacho chipulumutso, ndi kuti tili nachonso chitetezo chosatha.  Popeza chitetezo chosatha chilipo (sitingataye chipulumutso chathu), Akristu ena amaganiza kuti angachite chili chonse chimene amachifuna.  Koma si choncho.  Pamene tinapulumutsidwa, tinamasulidwa ku uchimo kuti tisakhalenso akapolo a uchimo (Aroma 6:6-11).  Tsopano, tingatumikire Ambuye Yesu Kristu popanda kuletsedwa ndi zilakolako zoipa zathu.

1 Petro 2:2
“Lirani monga makanda alero mkaka woyenera, wopanda chinyengo, kuti mukakule nawo kufikira chipulumutso.”
Mu ndime yino, tingapeze chinsisni china chimene chingathandize Mkristu watsopano ali yense kuti akule moyenera.  Akristu onse amafunika kudyetsedwa ndi mkaka woyenera wa mau a Mulungu.  Ngakhale mu Chizungu, Baibulo limati tilire “mkaka woyenera wopanda chinyengo wa mau.”  

Akristu ambiri samakula m’moyo wawo wachiKristu chifukwa samadyetsedwa konse ndi mau a Mulungu.  Makanda onse amadyetsedwa ndi amai awo.  Chimodzimodzi makanda auzimu adyetsedwe ndi akuru auzimu (kapena abusa, kapena mlaliki wina, kapena Mkristu wokhwima ali yense).  

Mlaliki wina anati, “Baibulo likusungani kuchokera ku machimo anu, kapena machimo anu akusungani kuchokera ku Baibulo.”  Mwatsoka, ambiri ali ndi mulungu wolakwa...mimba...m’malo mwa Mulungu wakumwamba, potero ambiri amafunafuna chakudya chathupi m’malo mwa chakudya chauzimu cha mau a Mulungu.  

Komanso, pamapeto a ndime yino, Chichewa chingalakwitse wina.  Mu Chichewa Baibulo limati, “...kufikira chipulumutso.”  Mu Chizungu, mulibe mau amenewa.  Simungafikire chipulumutso pakulira mkaka wa mau a Mulungu.  Ngakhale mu ndime yomweyo, Baibulo limati, “mukakule”.  Tsono ngati wina akukula, ndi kuti wabadwa mwatsopano kale.  Ngati wabadwa mwatsopano kale, wafikiranso chipulumutso!

Ngakhale m’Baibulo, mungaone kuti mau a Mulungu angadyetse munthu kwathunthu.  Tinganene kuti Baibulo limapereka madyedwe abwino.  Mu malembo, timawerenga kuti mau a Mulungu ali ofanana ndi:

1) mkaka (1 Petro 2:2, Ahebri 5:12-14)

2) mkate (Mateyu 4:4)

3) madzi (Aef 5:26)

4) maapeli (Miyambo 25:11...mu Chichewa ndi “zipatso”)

5) uchi (Salmo 19:10)

6) nyama (Ahebri 5:12...mu Chichewa ndi “chotafuna”, Ahebri 13:9...mu Chichewa ndi “zakudya”)

1 Petro 2:3
“Ngati mwalawa kuti Ambuye ali wokoma mtima.”

Mutenge ndime yino ndi ndime yakutsogolo...ndime 2.  Ngati wina wapulumutsidwa kale, ndi kuti walawa kuti Ambuye ndi wokoma mtima.  Chifukwa mwadziwa kuti Ambuye ndiye wokoma mtima, mufune kwambiri kuphunzire zambiri zoposa za Ambuye yemweyo.  

Ineyo, sindingamvetsetse bwanji wina anganene kuti anapulumutsidwa ndi Yesu Kristu, koma alibe chilakolako kudziwa zambiri Mpulumutsi wake.  Ndi pobvuta kwa ine kukhulupirira kuti anapulumutsidwa mu choonadi.  

1 Petro 2:4-8

“Amene pakudza kwa Iye, mwala wamoyo, wokanidwatu ndi anthu, koma ndi Mulungu wosankhika, waulemu, inunso ngati miyala yamoyo mumangidwa nyumba ya uzimu, kuti mukhale ansembe oyera mtima, akupereka nsembe zauzimu, zolandiridwa ndi Mulungu mwa Yesu Kristu.  Chifukwa kwalembedwa m’lembo, Taona, ndiika m’Ziyoni mwala wotsiriza wa pangondya, wosankhika, wa mtengo wace; Ndipo wokhulupirira Iye sadzanyazitsidwa.  Kwa inu tsono akukhulupira, ali wa mtengo wace; koma kwa iwo osakhulupira, Mwala umene omangawo anaukana, Womwewo unayesedwa mutu wa pangondya; ndipo Mwala wakukhumudwa nawo, ndi thanthwe lopunthwitsa; kwa iwo akukhumudwa ndi mau, pokhala osamvera, kumenekonso adaikidwako.”

Mu ndime zimenezi, timawerenga za Yesu Kristu monga ngati ndiye thanthwe kapena mwala.  Mu ndime 4, tingaone kuti Yesu Kristu anakanidwatu ndi anthu koma anasankhika ndi Mulungu.  Chochitika chomwecho chimakhudza otsatira a Yesu Kristu.  Yesu anati, “Kumkwanira wophunzira kuti akhale monga mphunzitsi wace, ndi kapolo monga mbuye...” (Mat 10:25) Ngati wina amatumikira Yesu Kristu moyenera, ndi kuti adzakanidwatu ndi anthu a dziko lapansi, koma asankhika ndi Mulungu...alandiridwatu ndi Mulungu.  Kumbukirani nthawi zonse, ngati Mulungu ali wosangalala nanu, zimene dziko lapansi limaganiza zili chabe.

Mu ndime 5, Petro anafotokoza za thupi la Kristu.  Ife opulumutsidwa ndife miyala yamoyo.  Timakwanira nyumba yauzimu...unsembe wauzimu...timapereka nsembe zauzimu.  

Muzindikire kwambiri kunoko kuti opulumutsidwa ONSE ndi ansembe!  Mpingo wa Aroma (Akatolika) umanena kuti pali anthu ochepa amene anadzipereka okha kulowa mu utumiki amene angakhale ansembe.  Atsogoleri a mpingo wawo amatchedwa “ansembe” koma mu Chipangano Chatsopano, simungapeze mtsogoleri m’modzi mu mpingo wotchedwa “wansembe”.  Atsogoleri a Chipangano Chatsopano ndi abusa, oyang’anira, alaliki, kapena akulu, koma ansembe kulibe.  

Ndiponso, ansembe achiRoma amanena kuti amapereka nsembe ya Kristu sabata ili yonse mu nthawi ya mapemphero awo.  Amanena kuti amapereka thupi ndi mwazi zeni zeni za Yesu Kristu.  Petro anatiuza kuti opulumutsidwa ife tipereke nsembe ZAUZIMU osati zathupi.  Baibulo limatinso mu Ahebri 10:11-12, “Ndipotu wansembe ali yense amaima tsiku ndi tsiku, natumikira, naperekwa nsembe zomwezi kawiri kawiri, zimene sizikhoza konse kuchotsa machimo; koma Iye, m’mene adapereka nsembe imodzi chifukwa cha machimo, anakhala pa dzanja lamanja la Mulungu chikhalire.”  Ansembe sangathandize, ndi chifukwa chake Yesu anayenera kubwera pansi pano kuti apereke chopereka chimodzi chimene chimakhudza anthu onse a Chipangano Chatsopano.  

Ngakhale mu Baibulo la Chizungu, Baibulo limati mu ndime 12, “m’mene adapereka nsembe imodzi chifukwa cha machimo kufikira nthawi zonse, anakhala pa dzanja lamanja la Mulungu chikhalire.”  Ngati Yesu Kristu anapereka nsembe yathunthu imeneyo, palibe chifukwa chakuperekanso nsembe yina ili yonse!  

Zina za nsembe zauzimu zimene ziperekedwe ndi Akristu zingapezeke mu Ahebri 13:15-16.  Chifukwa Akristu ayenera kutsatira Mzimu Woyera mu zonse, pakukwaniritsa chifuniro cha Mulungu, mudzabala zipatso “zauzimu” za kwa Mulungu.  Zipatso zauzimu zimachitika chifukwa Akristu amadzipereka okha pa guwa la nsembe (Aroma 12:1).

Mu ndime 6 Petro analakathula Yesaya 28:16.  Akuchirikiza mfundo yake yoti Yesu anafaniziridwa ndi thanthwe ndi mwala.  Pangondya lija linaikidwa pamene Yesu anapachikidwa pamtanda.  Timanena choncho chifukwa pamene Yesu anamwalira, anayambitsa Chipangano Chatsopano.  Anali wonga “maziko” a mpingo (1 Akor 3:11).  Maziko onse amakhala ndi pangondya...Yesu anali pangondya ndithu (Aef 2:20).

Yesu anatchedwa mwala wa mtengo wace...mu Chizungu Baibulo limati ndiye wosafaniziridwa.  Ndiye wapadera chifukwa palibe wina ali yense monga Iye.  

Pamapeto a ndime 6, Baibulo limati iye wokhulupirira Yesu Kristu sadzanyazitsidwa.  Ndi kuti sadzamva chisoni chifukwa cha chipulumutso chake.  Mu moyo wanga wauzimu wonse, sindinamve kamodzi kuti wina...atalandira Yesu...afuna kusintha maganizo ake.  Nthawi ili yonse ndi chisankho chabwino kwambiri chimene chinapangidwa m’moyo wake.

Wopulumutsidwa ali yense angagwirizane nane kuti Yesu Kristu ndiye wokoma mtima, wa mtengo wapatali, wapadera, wosafaniziridwa, zina zotero.  Monga Petro anati mu ndime 7, kwa ife opulumutsidwa...ali wa mtengo wace.  Koma osakhulupirira sangamvetsetse chifukwa chiyani timamkonda Yesu Kristu.  Ngakhale sangamvetsetse zimenezo, Yesu Kristu amakhalabe mutu wa pangondya.  Amakhalabe Mfumu ya Mafumu.  Amakhalabe Mpulumutsi.  Ngakhale Amuslim amamnyoza Iye, amakhalabe Wamkulukulu!

Mu ndime 8, Petro anati Yesu ali thanthwe lopunthwitsa.  Amanene choncho chifukwa chiyani?  Chifukwa anthu ambiri sangamvetsetse chifuwka chiyani Yesu ndi wofunikira woposa ali yense...chifukwa safuna kugonjera Iye ndi mau ake, amapunthwa pa thanthwelo.  Yesu safuna iwo kupunthwa...koma ngati ena safuna kulandira Yesu Kristu ngati Mpulumutsi wawo...adzapunthwadi!  Mulungu anaikiratu kuti onse okaniza Yesu Kristu adzapunthwa...koma musaganize kuti Mulungu anaikiratu kuti anthu ena ayenera kukaniza Yesu.  Mulungu samapanga zisankho zotero.  Koma anasankha kale m’mene okaniza amenewo adzalangidwira.  

1 Petro 2:9
“Koma inu ndinu mbadwa yosankhika, ansembe achifumu, mtundu woyera mtima, anthu a mwini wace, kotero kuti mukalalikire zoposazo za Iye amene anakuitanani muturuke mumdima, mulowe kuunika kwace kodabwitsa.”

Anthu opulumutsidwa ali ndi maina ambiri osiyana-siyana m’Baibulo.  Ena alipo:  thupi la Kristu, mpingo wa Mulungu, Eklesia, mkwatibwi wa Kristu, banja la Mulungu, nyumba ya Mulungu, oyera mtima, okhulupirira.  Maina awa anasankhidwa ndi opulumutsidwa.  Dzina la Akristu linapatsidwa kwa ife ndi anthu osakhulupirira.  Osakhulupirira amenewo anafuna kunyoza ife pakutipatsa dzina la Akristu.  Liu la Mkristu limatanthauza “Kristu wamong’ono.”  

M’ndime 9, tapatsidwa maina ena a anthu opulumutsidwa.  

Mbadwa yosankhika.  Pamene munasankha Yesu Kristu kukhala Mpulumutsi wanu, munasankhidwa ndi Mulungu.  Mwana aliyense m’banja la Mulungu ali ndi Atate a chimodzimodzi.  M’dziko lapansi, mungazindikire kuti pali atate, ndiye atateyo ali ndi ana ena.  Kenaka, nthawi yitapita, anawo angakhale ndi ana ena.  Nthawi yitapitanso, amenewo angakhale ndi ana ena…chakuti chakuti.  Mu mabanja athu, tingazindikire mbadwa zambiri.  Koma, ndi Mulungu, pali mbadwa imodzi.  Mwana ali yense a Mulungu ali ndi Atate m’modzi, Chauta.  

Ansembe acifumu.  Kumbukirani kuti ndife ansembe auzimu, osati a thupi.  Timapereka nsemba zauzimu.  

Mtundu woyera mtima.  Khalidwe lapadera la opulumutsidwa limayenera kukhala chiyero.  Anthu a dziko lapansi angazindikire chosiyana pakati pa inu ndi iwo chifukwa cha chiyero chanu.  Kodi muli ndi chiyero m’moyo wanu?

Anthu a mwini wace.  Munthu yekha amene ali ndi anthu opulumutsidwa ndi Mulungu.  Angelo alibe anthu otero.  Mdierekezi alibe anthu otero.  Mifumu ya dziko lapansi ali ndi anthu ambiri mu ufumu wawo, koma alibe anthu monga ana a Mulungu.  Choncho, ngati Akristu, ndife anthu apadera kwa Mulungu, Baibulo limati ndife, “anthu a mwini wace.”

Tsopano, tili ndi udindo.  Tiyenera kulalikira kapena kuonetsa zoposazo za Mulungu.  Chifukwa chiyani?  Kodi muli ndi chifukwa kuti mulalikire anthu a dziko lapansi.  Inde kwambiri.  Nanga si Mulungu anaitana inu kuturuka mumdima, mulowe kuunika kwace kodabwitsa.  Kodi ngati munthu ali ndi khungu, ndiye wosaona, ndipo tsiku lina, alandira kupenya kwake, adzachita chiyani?  Adzasangalala!  Adzaona ali yense kuti anali wosaona, koma tsopano angaone!  Ngati simumalalikira za zoposazo za Iye amene anakuitanani muturuke mumdima, mulowe kuunika, kapena tingaganize kuti simunalowe m’kuunika!  Yesu anati mu Yohane 8:12, “Ine ndine kuunika kwa dziko lapansi; iye wonditsata Ine sadzayenda mumdima, koma adzakhala nako kuunika kwa moyo.” 
1 Petro 2:10
“Inu amene kale simunali anthu, koma tsopano muli anthu a Mulungu; amene kale simunalandire chifundo, koma tsopano mwalandira chifundo.”
 

Tiyenera kufunsa funso ili.  Kodi Petro anatanthauza chiyani pamene analemba kuti “simunali anthu”?  Ngati simunali anthu, munali chiyani?  Agalu, nkhumba, nyani, njoka, chiyani?  Ngati tiwerenga Deut 32:21, ndikuganiza kuti mumvetsetsa anatanthauza chiyani?  Ndimeyo imati, “Anautsa nsanje yanga ndi chinthu cosati Mulungu; anautsa mkwiyo wanga ndi zopanda pace zao.  Ndidzautsa nsanje yawo ndi iwo osakhala mtundu wa anthu; ndidzautsa mkwiyo wawo ndi mtundu wa anthu opusa.”  Musanakhale anthu a Mulungu, munali anthu opusa!  

Aefeso 2:11-13, “Momwemo kumbukirani, kuti kale inu amitundu m’thupi, ochedwa kusadulidwa ndi iwo ochedwa mdulidwe m’thupi, umene udacitika, ndi manja; kuti nthawi ija munali opanda Kristu, alendo a padera ndi mbumba ya Israyeli, ndi alendo alibe kanthu ndi mapangano a malonjezano, opanda chiyembekezo, ndi opanda Mulungu m’dziko lapansi.  Koma tsopano mwa Yesu Kristu inu amene munali kutali kale, anakusendezani mukhale pafupi m’mwazi wa Kristu.”  

Mu ndime 12, Baibulo limati musanapulumutsidwe, kuti munalibe chiyembekezo kapena Mulungu.  Anthu ambiri amaganiza kuti ali ndi Mulungu.  Amanena, “Ali nafe, kapena, ali nane.”  Si momwemo.

1 Petro 2:11
“Okondedwa, ndikudandaulirani ngati alendo ndi ogonera mudzikanize zilakolako za thupi zimene zichita nkhondo pa moyo.”

Tsopano, tingaone maina awiri ena kwa anthu opulumutsidwa.  Ndinunso alendo m’dziko lapansi ndiponso ndinu ogonera.  

Poyamba, Baibulo limatcha ife alendo chifukwa dziko ili si kwathu.  Timaimbira, “Kwathu si pa dziko…”  Chifukwa chiyani?  Kwathu kumapeza kuti?  2 Akorinto 5:8, “Koma tilimbika mtima, ndipo tikondwera makamaka kusakhala m’thupi, ndi kukhala kwathu kwa Ambuye.”   
Ndiponso, tatchedwa “ogonera”.  Ogonera ndi anthu amene analikukhala nthawi yaitali, koma sadzakhala nthawi zonse.  Tsiku lina, adzasamuka, kapena adzapita.  Ngati ndinu ogonera, chimenechi chimatanthauza kuti tsika lina, mudzasamuka.  Mudzasiya dziko ili, kenaka mudzapita kwa Ambuye kumwamba.  Ganizani tsopano.  Ngati mboni za Yehova akukhoza, ndi kuti simudzasamuka.  Ngati akukhoza, ndi kuti mudzakhala pa dziko lapansi nthawi zonse.  Amaphunzitsa choncho!  Ngati akukhoza, chifukwa chiyani Petro anatcha opulumutsidwa “ogonera”?  

Petro akunena kuti muyenera kukhala osiyana ndi anthu a dziko lapansi chifukwa ndinu alendo ndi ogonera.  Anthu a dziko lapansi, tsiku lili lonse, amayesa kudzikondweretsa okha.  Amayesa kukwaniritsa zilakolako za matupi awo.  Koma, muyenera kukhala osiyana.  Tiwerenge Agalatiya 6:14, amati, “Koma kudzitamandira ine konse konse, iai, koma mu mtanda wa Ambuye wathu Yesu Kristu, amene mwa Iye dziko lapansi lapacikidwira ine, ndi ine ndapacikidwira dziko lapansi.”  Anthu akufa alibe zilakolako.  Ngakhale thupi lanu ndi lakufa m’maso a Mulungu, mukukhalabe ndi chibadwidwe cha uchimo chimakhala m’thupi lanu chimene chimafuna zoipa zambiri!  Tsiku ndi tsiku, monga mwa Paulo, muyenera kufa ndi kudzikaniza nokha.  

Pa mapeto a ndimeyi, Petro anati thupi lanu limachita nkhondo pa moyo wanu.  Mtundu wanji wa nkhondo?  Kale kale, ngakhale, mungawerenga za nkhondo iyi m’Baibulo, anthu anazungulira mzinda ngati anafuna kumenyana nawo.  Sanalole katundu, kapena zakudya, kapena chili chonse kulowa mzindawo.  Ndiponso, sanalole kanthu kali konse kuturuka mzindawo.  Panalibe wina amene ananyamula uthenga wakufunsa thandizo kapena zina zotero.  Nthawi yitapita, anthu a ku mzindawo anamwalira chifukwa cha njala.  Mungawerenge m’Baibulo za amai ena amene anadya ana awo chifukwa cha kuzungulira kwa asilikali.  Thupi lanu limazungulira inu tsiku ndi tsiku.  Thupi lanu silimafuna inu kulandira zofunikira kuchokera kunja monga mau a Mulungu, kapena kuwerenga Baibulo.  Choncho, nthawi ili onse mumayesa kupita ku tchalitchi kapena kutenga nthawi kuwerenga Baibulo lanu, thupi lanu limamenyana nanu.  Ngati muyesa kupemphera, mukuchita chiyani?  Mukuyesa kutumiza uthenga kwa Mulungu kunena, “Chonde, ndithandizeni…”  Choncho, nthawi ili onse mufuna kupemphera, thupi lanu limapanga zowiringula kuti mulephere kupemphera moyerena. 

Mungachite chiyani?  Phunzirani kukaniza thupi lanu ndi kunena, “Iai.  Thupi langa, khala chete!  Yesu Kristu ndiye Ambuye wanga, osati iwe, chete!”  (Aroma 7:23-25)

1 Petro 2:12
“Ndipo mayendedwe anu mwa amitundu akhale okoma, kuti, m’mene akamba za inu ngati ocita zoipa, akalemekeze Mulungu pakuona ntchito zanu zabwino, m’tsiku la kuyang’anira.”  

Mkristu weni weni ayenera kukhala ndi umboni wabwino kapena mayendedwe abwino.  Ngakhale tinganene, mayendedwe olungama.  

Petro akutipatsa ife choonadi chofunikira apa, chifukwa, ngakhale ngati mudzakhala ndi mayendedwe olungama, anthu osokera adzakamba za inu.  Adzakudzudzulani inu popanda chifukwa.  Adzanama za inu kwambiri.  

Akristu ambiri amakhala ofokotsedwa pamene zimenezi zimachitika, koma muyenera kuziyembekezera.  Nanga bwanji Yesu Kristu?  Kodi anthu otayika anadzudzula iye ngati wochita zoipa?  Kwambiri.  (Lk 23:1-3)
Pamene mutchula kuti ndinu Mkristu, anthu onse ayamba kuona inu kwambiri.  Afuna kupeza cholakwa chili chonse chimene mudzapanga kuti angathire mphepo inu.  Afuna kunena kuti ndinu wonyenga.   Ngati sangapeze kanthu kali konse, adzapanga nkhani yonyenga za inu.  Adzanama za inu.  Adzanena kuti anaona inu ndi mkazi wina kapena anaona inu kuba zinthu.  Chifukwa chiyani?  Mwina, munayesa kuchitira umboni iye kale kale, ndipo Mzimu Woyera analikugwira ntchito m’mtima mwake.  Koma, m’malo mwa kugonjera Mzimu Woyera, afuna kumenyana nanu.  Kapena mwina akuchitira nsanje chifukwa cha inu.  Ineyo, sindikudziwa chifukwa cheni cheni adzafuna kumenyana nanu ndi kupangitsa mavuto m’moyo wanu.   Koma, adzachita, zeni zeni, adzachita.  Koma, pamene adzayamba kuthira mphepo inu, khalani wosamala kuti akunama.  Ngati akudzudzula inu ngati ochita zoipa, asauze choonadi.  Ngati afuna kunena kuti ndinu ochita zoipa, akufunika kunama, chifukwa ngati akunena choonadi, kutanthauza kuti munalikuchita zoipazo.  Manyazi pa inu. 

Anthu amene amadzudzula inu, tsiku lina, adzalemekeza Mulungu.  Baibulo limati, “m’tsiku la kuyang’anira.”  Tsiku lina, Mulungu adzawayang’anira iwo pamene adzaweruza iwo.  Mulungu adzayang’anira kanthu kali konse m’miyoyo yawo.  Pa nthawi imeneyo, adzapangitsidwa kunena choonadi kuti munali ndi moyo wolungama, osati woipa.  Musadandaule za miseche, choonadi chidzavumbulutsidwa tsiku lina.  

1 Petro 2:13-14
“Tadzigonjani kwa zoikika zonse za anthu, chifukwa cha Ambuye; ngakhale kwa mfumu, monga mutu wa onse; kapena kwa akazembe, monga otumidwa ndi iye kukalanga ochita zoipa, koma kusimba ocita zabwino.”

Muyenera kugonjera maulamuliro onse a dziko lapansi.  Tiwerenge Aroma 13:1-7 kuti timvetsetse chigawochi kwathunthu.  

Anthu ena amandifunsa, ngati Mulungu anaikatu maulamuliro, chifukwa chiyani amachimwa nthawi zonse?  Chifukwa chiyani chipupu chimachitika?  Funso labwino.  Koma muyenera kukumbukira kuti pulezidenti amene muli nawo tsopano, mwina Mulungu anampatsa iye kwa inu kuti mulangidwe.  Mwina, chifukwa cha machimo a dziko, Mulungu angapange chisankho kupatsa dziko limenelo mtsogoleri woipa.  Zimenezo zinalikuchitika ndi Amerika.  Chimenecho ndi chifukwa chake tinali ndi Mr. Clinton.  

Koma, ngakhale ngati muli ndi mtsogoleri woipa, Baibulo limati muyenera kutsatirabe malamulo awo.  Chifukwa chiyani?

1) Ngati simugonjera, adzakwiyira inu, kenaka mudzalangidwa.

2) Ngati simugonjera, mudzavutidwa ndi Mulungu m’chikumbu mtima chanu, chifukwa Mulungu anakuuzani inu kale kuti mutsatire iwo.

Ndi umboni wabwino kwambiri kwa Akristu kumvera boma.  Koma, apapa, tingapeze vuto, chifukwa nanga bwanji ngati boma lidzafunsa inu kuchita chinthu choipa, muchite kapena iai?  

(Mach 5:29)  Ngati akufunsa inu kusatsatira Mulungu, ndiye muli ndi chisankho.  Petro ndi atumwiwo anauzidwa ndi Mulungu kulalikira m’malo aja.  Asaduki anawauza kuleka.  M’zochitika monga zimenezo, tsatirani Mulungu.  Koma, ngati akuuza inu kuchita chinthu chimene sichidzapangitsa inu kuphwanya mau a Mulungu, tsatirani boma.

1 Petro 2:15
“Pakuti chifuniro cha Mulungu chitere, kuti ndi kuchita zabwino mukatontholetse chipulukiro cha anthu opusa.”

Ngati mutsatira malamulo a Mulungu, ndi kuti mutsatira malamulo a dziko lanu.  Ngati mutsatira malamulo onsewo, ndi kuti mudzakhala ndi umboni wabwino.  Choncho, opusawo adzayenera kuvomera kuti ndinu olungama ndiponso ndiwo onama.  

Chitsanzo chabwino chimapezeka mu nkhani ya Danieli.  Mu Danieli mutu 6, anthu ena a boma anayesa kupeza mavuto ndi machimo m’moyo wa Danieli, koma sanapeze kali konse.  Kenaka, anasankha kulenga lamulo limene lingapangitse Danieli kulakwa.  Ananena kuti, palibe munthu amene angapempherere Mulungu, kapena munthu, komatu mfumu Dariyo masiku 30.  Ngati adzapempherera, adzaponyedwa m’dzenje la mikango.  Chinachitika nchiyani?  Danieli anasankha kumvera Mulungu ndi kupitiliza kupemphera m’malo mwa kutsatira malamulo a boma limenelo.  Adapulumuka?  Inde.  Kodi anayenera kudziteteza yekha?  Mulungu anamusamalira iye kwambiri.  Pamatepo a chochitika chimenecho, aumbuli amenewo anaponyedwa m’dzenje la mikango.  Zeni zeni, tinganene kuti anakhala duu!  Anatontholetsedwa ndithudi.

1 Petro 2:16
“Monga mfulu, koma osakhala nawo ufulu monga chobisira choipa, koma ngati akapolo a Mulungu.”  

Munali akapolo a uchimo musanapulumutsidwe, koma munamasulidwa.  Timaimbira “Nsinga anadula Yesu.”  Nsinga zathu zinadulidwa pamene Yesu analowa m’miyoyo yathu.  Ameni!!!

Tsopano, muli ndi ufulu mwa Kristu.  Osati ufulu kuti mungachite chimo lili lonse, koma kutumikira Mulungu wanu.  Tione Agalatiya 5:13.
Tsopano, muli ndi ufulu kutumikira Mulungu ndi abale anu mwa Kristu.  Musanapulumutsidwe, simunakhoze kuchita motero chifukwa munali kapolo wa uchimo wanu.  Koma munamasulidwa ku uchimo.  Tsono, gwilitsani ntchito ufulu wanu ngati mwai kutumikirana wina ndi mnzake.

Anthu ena amayesa kunena kuti, “Chifukwa sitingathe kutaya chipulumutso changa, popeza ndili ndi chitetezo chosatha, tingachite chili chonse.”  Kodi muli ndi chitetezo chosatha?  Inde.  Koma, muyenera kugwilitsa ntchito dalitso limenelo ngati kulimbikitsa mtima, osati ngati chowiringula cha machimo anu.

1 Petro 2:17
“Chitirani ulemu anthu onse.  Kondani abale.  Opani Mulungu.  Chitirani mfumu ulemu.”
Anthu onse amatanthauza ndani?  Anthu onse!!!  Opulumutsidwa ndiponso osokera.  Anthu amene mumadana nawo, chitirani ulemu.  Chifukwa chiyani?  Ngati mungachitire iwo ulemo ngakhale amadana nanu, zimenezo zikuonetsa kuti muli ndi chisomo ndi chikondi cha Mulungu m’kati mwa inu.  

Kondani abale kutanthauza kuti muyenera kuganiza abale musanaganize za inu nokha.  

Opani Mulungu.  Osati opani munthu, koma Mulungu.  Tingatenge nthawi yaitali pa mfundo iyi chifukwa ndi yofunikira ndithudi.  Ndingopatsa inu maonekedwe abwino ena za kuopa Mulungu. 

Kuopa Mulungu ndi:

1) mbe (koyera) (Masalmo 19:9)

2) nzeru (Yobu 28:28)

3) chiyambi cha kudziwa (Miyambo 1:7)

4) chiyambi cha nzeru (Miyambo 9:10)

5) kuda zoipa (Miyambo 8:13)

6) njira yakutanimphitsa masiku (Miyambo 10:27)

7) akhulupirira kolimba (Miyambo 14:26)

8) kasupe wa moyo (Miyambo 14:27)

9) njira yakupatutsa ku misampha ya imfa (Miyambo 14:27)

10) njira yakupatuka zoipa (Miyambo 16:6)

11) kupatsa moyo (Miyambo 19:23)

12) kubweretsa chuma, ulemu, ndi moyo (Miyambo 22:4)

13) (Miyambo 23:17-18) “Mtima wako usachitire nsanje akuchimwawo; koma opabe Yehova tsiku lonse, pakutitu padzakhala mphotho; ndipo chiyembekezo chako sichidzalephereka.”
Kodi mungapatse mfumu ulemu bwanji?  Mungatsatire malamulo ake.  Patsani msonkho wanu.  Khalani mbadwa yabwino.  Zina zotero.

1 Petro 2:18
“Anyamata inu, gonjerani ambuye anu ndi kuopa konse, osati abwino ndi aulere okha, komanso aukali.”

Nthawi zina, anthu amandifunsa, “Ngati ndili ndi bwana woipa, ndiyenera kumvera iye?” Yankho ndi inde.  Ngati adzakufunsani inu kuchita chinthu choipa kapena chimo, ndiye mungathawe, koma musaimirire ndi kukagana naye chifukwa ndiye bwana wanu.  Ngati afuna kuchitira moipa, chimenecho ndi chisankho chake.  

(Akol 3:22-23)(1 Tim 6:1)

1 Petro 2:19
“Pakuti ici ndi chisomo ngati munthu, chifukwa cha chikumbu mtima pa Mulungu alola zachisoni, pakumva zowawa wosaziyenera.”

Kapena tinganene, “…ichi ndi choyenera cha chiyamiko…” m’malo mwa “chisomo”.  

Mwina, mulinakuchita mwabwino kuntchito kwanu, koma bwana wanu afuna kuchotsa ntchito yanu, kodi muyenera kuchita chiyani?  Baibulo limatifotokozera ife kuti muyenera kupirira zowawazo.  

Anthu ambiri amandifunsa, “Chifukwa chiyani zinthu zoipa zimachitika kwa anthu abwino?”  Ndime iyi imapereka kwa ife malangizo ofunikira.  Ngati zoipa zidzachitika kwa inu, muyenera kukumbukira kuti Mulungu ndiye Ambuye wa zonse!  Musaiwale kuti mwina, mwina, Mulungu ali ndi ndondomeko kwa moyo wanu.  Mwina, Mulungu afuna zoipazo kuchitika m’moyo wanu kuti mukhale wokonzeka kutumikira wina wake m’chochitika chosiyana.  

Chimenecho ndi chifukwa chake Baibulo limati, “chifukwa cha chikumbu mtima pa Mulungu apirira chisoni…”  Pamene zoipa zikuchitika, chikumbu mtima chanu chidzakumbutsa inu kuti Mulungu akugwira ntchito m’moyo wanu.  

Tili ndi zitsanzo zabwino mwa Yobu ndiponso Yosefe.  Awiriwo anazunzidwa, koma panalibe machimo amene anapangitsa mazunzo amenewo kubwera m’moyo wawo.  Ngakhale za Yosefe, tiwerenge Genesis 45:5-8 ndi 50:18-20.
1 Petro 2:20
“Pakuti mbiri yokoma yanji, mukapirira pochimwa ndi kubwanyulidwapo?  Komatu, ngati pochita zabwino, ndi kumvako zowawa mumapirira, kumeneko ndiko chisomo pa Mulungu.”

Poyamba, ndikufunika kusintha zinthu zina m’ndime iyi kuti timvetsetse kwathunthu.  Kuchokera ku chizungu, Baibulo liyenera kunena, “Pakuti ulemerero wanji, ngati, mukamenyedwa chifukwa cha zolakwika zanu, mukhala wopirira?  Komatu, mukachita chabwino ndipo muzunzidwa chifukwa cha icho, mukhala wopirira, chimenecho ndi chovomerezedwa ndi Mulungu.”  

Anthu ambiri afuna kunyinyirika za zoipa zimene zikuchitika m’moyo wawo, koma ngati choonadi chidziwika, ayenera zimenezo.  Ngati mulakwa, muyenera kulangidwa!!!  Ena afuna kundiimbira foni kundifunsa ngati ndingathandize iwo pochotsa iwo m’ndende.  Ngati ndinu wolakwa, mukufunika kukhala kumeneko kuti muphunzire kuganiza musanachite kanthu.  

“Chovomerezedwa ndi Mulungu” kutanthauza kuti pamene mudzafika kumwamba, ndipo mukaweruzidwa, mudzavomeredwa ndi Yesu Kristu kuti mulandire mphotho zina.

Choncho, pamene zoipa zikuchitika, mungayamike Mulungu chifukwa pa nthawi imeneyo, mudzakhala ndi mwai kuika m’mwamba mphotho zina!

1 Petro 2:21
“Pakuti kudzachita ichi mwaitanidwa: pakutinso Kristu anamva zowawa m’malo mwanu, nakusiyirani chitsanzo kuti mukalondole mapazi ace.”

Anthu ena afuna kudziwa chifuniro cha Ambuye cha moyo wawo ndi chiyani?  Apapa, Baibulo limati, “Kumva zowawa.”  You’re welcome…

Tiwerengenso Afilipi 1:29.  Kumva zowawa ndiko mpata kapena mwayi wanu.  Kapena umenewo ndi mwayi wachilendo, koma m’maso mwa Mulungu, mukamva zowawa chifukwa cha Yesu Kristu, tsopano mukutsatira Iye.  Mulungu ali ndi chimwemwe chachikuru pamena akuona ana ake kuyenda m’choonadi.  

Yesu anali ndi mavuto anji?  

1) Mseche (Mat 11:19)

2) Mabwenzi anasiya iye (Mat 26:56)
3) Banja lidadana naye (Marko 6:3)

4) Sanakhulupirire iye (Yohane 7:5)
5) Analibe chakudya (Mat 4:2)

6) Analibe ndalama (Mat 17:27)
7) Analibe nyumba (Mat 8:20)
(Ahebri 4:15)
Yesu ndiye wozolowera ndi mavuto athu onse.  Potero, ndiye chitsanzo chabwino kwambiri kwa ife tonse m’mene tingapirire zowawa za moyo wathu.  

1 Petro 2:22-23
“Amene sanachite chimo, ndipo m’kamwa mwace sichinapezedwe chinyengo; amene pochitidwa chipongwe sanabwereze chipongwe, pakumva zowawa, sanaopse, koma anapereka mlandu kwa Iye woweruza kolungama.”
Yesu sanakagane nawo.  Pamene anamva zowawa, pamene anazunzidwa, anakhala du.  Analola Mulungu kumsamalira iye.  Ife tonse tili ndi vuto lomwelo nthawi zina.  Nthawi zina, tikuganiza kuti tingathe kudzisamalira tokha.  Ngati tili ndi vuto, m’malo mwa kulola Mulungu kuteteza ife, timafuna kudziteteza tokha.  

Tinene kuti mutsimikiza ndinu wolungama pamene anthu ena afuna kunama za inu.  Ngati mudzatsimikiza kwa anthu onse kuti ndinu wolungama, mukadzafikira m’mwamba, musayembekezere kulandira mphotho.  Mwalandira kale pansi pano!  

1 Petro 2:24
“Amene anasenza machimo athu mwini yekha m’thupi mwace pamtanda, kuti ife, titafa kumacimo, tikakhale ndi moyo kutsata chilungamo; ameneyo mikwingwirima yace munachiritsidwa nayo.”

Apa, anthu ambiri ali ndi funso za mtanda ndi mtengo.  Chifukwa chiyani Baibulo limati m’malo ena kuti Kristu anapachikidwa pa mtanda, ndino m’malo enanso, anapachikidwa pa mtengo.  Funso loyamba limene likufunika kufunsidwa ndi lakuti, “Mtanda umachokera kuti?”  Ku mtengo.  Palibe vuto.

Komanso, tiwerenge Agalatiya 3:13.  Paulo analakathula Deut 21:23.  Kuti Yesu angakwaniritse malembo, anayenera kupachikidwa pa mtengo.  Mwina, chimenecho ndi chifukwa chake alembi ena a Chipangano Chatsopano anatsindika kuti Yesu anafa pa mtengo m’malo mwa kunena mtanda.  

Ganizo lina ndi lakuti, imfa inayamba kuti?  Pa mtengo.  Choncho, ngati mufuna kukonza vuto la imfa, muyenera kupita ku malo amene imfa inayamba.  Chifukwa chake Yesu Kristu Ambuye wathu anapita anapachikidwa pa mtengo.  Adamu anapeza imfa pa mtengo.  Yesu, Adamu wachiwiri, anapereka moyo wake pa mtengo kuti tipewe imfa yosatha.

Pamapeto a ndimeyi, Baibulo limanena kuti tinachiritsidwa chifukwa cha mikwingwirima ya Yesu Kristu.  Mipingo yambiri imafuna kugwilitsa ntchito ndimeyi kutsimikiza kuti ngati ndinu opulumutsidwa, mungavomere machiritso anu.   Simuyenera kukhala ndi matenda osiyana chifukwa machiritso amapezeka mu mikwingwirima ya Yesu.  

Baibulo silimanena kuti mungachiritsidwe mwathupi chifukwa cha mikwingwirima yake.  Baibulo limalankhula za machiritso auzimu!  (Mas 41:4)

Pamene Mulungu akhululukira inu, m’nthawi yomweyo, mwachiritsidwa mwauzimu!  

Tifanizire Mateyu 13:15 ndi Marko 4:11-12.  Yesu analakathula ndime yocokera ku buku la Yesaya.  Koma, mungazindikire kuti m’malo amodzi, Baibulo limati, “Asatembenuke, ndipo ndisawachiritse iwo.” (Mat 13:15) ndiye mu Marko, limati, “kuti pena angatembenuke, ndi kukhululukidwa.”  

1 Petro 2:25
“Pakuti munalikusocera ngati nkhosa; koma tsopano mwabwera kwa Mbusa ndi Woyang’anira wa moyo wanu.”  

* Mphunzitsi wafunsa kalasi lake, “Ngati mbusa ali ndi nkhosa 100, ndiye nkhosa imodzi yathawa, mbusa akakhala ndi nkhosa zingati?  Wophunzira m’modzi wayankha ponena, “Sadzakhala ndi nkhosa ili yonse.”  Mphunzitsi wanena, “Fotokoza yankho lako.”  Wophunzira wanena, “Ngati nkhosa imodzi yathawa, ndi kuti nkhosa zonse zitsatira yoyambayo.” (Aroma 5:12)
(Yesaya 53:6)  Ife tonse tasankha njira yathu mwini.  Chifukwa chake tinasochera.  Koma, Yesu anafuna kupeza nkhosa zake zosokera.  Choncho, anabwera ku dziko lapansi nabadwa monga mwa thupi.  Chifukwa chiyani?  Chifukwa ndife athupi.  Ngati iyeyo, anafuna kupeza nkhosa, anayenera kukhala nkhosa.  Choncho, anatenga thupi monga ife.  Analeredwa monga ife.  Anali ndi njala ndi ludzu monga ife.  Anamwa zowawa za munthu monga ife timamva.  Anakhala munthu kuti angaganize monga munthu.  

Vuto lathu linali mphulupulu yathu.  Mphulupulu yathu inatsogolera ife tisanapulumutsidwe.  Tsono, ngati Mulungu anafuna kutithandize ife, anayenera kuchotsa mphulupulu yathu kwa ife, kenaka anaika mphulupulu yathu pa Yesu Kristu pamtanda.  Tsopano, chinthu chimene chinalikuletsa ife chinachotsedwa.  Atachotsa mphulupulu yathu, tinakhoza kuzindikira njira ya Mulungu m’malo mwa kutenga njira yathu.  Kodi njira ya Mulungu ndi iti?  Yohane 14:6, “Ine ndine njira, choonadi, ndi moyo.”  

Nthawi zina, anthu afuna kundifunsa za ntchito ya mbusa ndi woyang’anira.  Amatere, “Kodi mbusa ndi woyang’anira ali munthu m’modzi kapena wosiyana?”  Apa, mungazindikire kuti mbusa ndi chimodzimodzi ngati woyang’anira.  Mbusa ndi munthu amene ali ndi udindo wakudyetsa nkhosa.  Woyang’anira ndi munthu wakukhala ndi udindo wakuteteza nkhosa.  Ayenera kuyang’anira zoopsa zosiyana-siyana.  Munthu m’modzi angachite ntchito ziwirizo.  Yesu ndiye munthu m’modzi, koma amachitira maudindo awiri ngati Mtsogoleri wathu.  

Anthu ena amanena kuti woyang’anira ndiye wapamwamba pa mbusa.  Koma Yesu ndiye wapamwamba pa iye yekha? Iai.

1 Petro 3:1-2
“Momwemonso, akazi inu, mverani amuna anu a inu nokha; kuti, ngatinso ena samvera mau, akakodwe opanda mau mwa mayendedwe a akazi; (2) pakuona mayendedwe anu oyera ndi kuopa kwanu.”

Tsopano, Petro akuyamba kulankhula za banja, makamaka akazi ndi amuna.  Muyenera kuzindikira kanthu kofunikira.  Petro anapereka ndime zisanu ndi imodzi kwa akazi, koma ndime imodzi yokhayo kwa amuna.  Chifukwa chiyani?…

Petro ananena mu ndime 1 kuti, “akazi inu, mverani…”  Tsopano, mu Chizungu, Baibulo limati, “Submit…gonjerani.”  Pali chosiyana chachiong’ono, chifukwa mungamvere popanda kugonjera.  Mungachite chimene amuna wanu wakufunsani kuchita, koma mungakhale ndi kakhalidwe koipa m’nthawi yomweyo.

Nthawi zina, akazi ena amafunsa, “Kodi ndiyenera kugonjera mwamuna wanga ngati ndiye wosapulumutsidwa kapena wobwerera m’mbuyo?”  Yankho ndi inde.  Chifukwa, muyenera kuzindikira liu loyamba la ndimeyi…Momwemonso.  Petro anatchula kale za antchito amene ali ndi bwana wouma mtima, ayenera kuwagonjera iwo (1 Pet 2:18).  Tsono, akazi, muyenera kuchita chimodzimodzi ndi iwo.  Ngati muli ndi mwamuna wabwino kapena wouma mtima, muli ndi udindo kugonjera iye.

Ndimezi zimatifotokozera kuti akazi amene ali ndi amuna osapulumutsidwa angakopetse amunawo ndi umboni wawo.  Mwina, mwamuna wanu samawerenga Baibulo kapena samapita ku tchalitchi.  Adzamva Uthenga Wabwino bwanji?  Adzapulumutsidwa bwanji?  Adzazindikira kuti muli ndi Mulungu weni weni ngati mumamuopa Iye…ngati mumatumikira Iye.  Mwamunayo adzaphunzira kuti akusowa zofunikira zimene muli nazo.  Ndiye, angakhale ndi chidwi chakuti adzapeza wina wake kuti afotokozere iye Uthenga Wabwino.

Chimenechi chingagwire ntchito ndi akazi ndiponso amuna.  Tiwerenge 1 Akor 7:16.   * Ndinakumana ndi mwamuna m’modzi amene ali ndi mkazi amene anamupempherera iye zaka 40 asanapulumutsidwe.  Tsiku ndi tsiku, anayang’ana moyo wa mkazi wake.  Anazindikira mkazi wake anamupempherera.  Anali Mkristu weni weni.  Pamapeto, sanakhoze kukanabe.  Anagonjera Ambuye Yesu Kristu chifukwa mkazi wake anagonjera iye!

Kodi muli ndi umboni umene ungakopetse wina wake kuti apulumutsidwe?  Kodi wina wake angayang’ane moyo wanu ndipo adzafuna kulandira Mpulumutsi wanu?  Mukudziwa, anthu ena adzapita ku Gehena chifukwa anaona moyo wanu wonyenga, ndiye anasankha kuti sadzalandira Yesu konse chifukwa amaganiza kuti Akristu onse ndiwo onyenga chifukwa anaona moyo wanu.

1 Petro 3:3
“Amene kukometsera kwanu kusakhale kwa kunja, kuluka tsitsi ndi kubvala za golidi, kapena kubvala chobvala.”
Akazi ena amatsindika mbali imodzi ya moyo wawo, koma amanyalanyaza mbali imodzi yina.  Ena, amasamalira thupi lawo, koma, amaiwala za mzimu wawo.  Petro akuyesa kuwafotokozera akazi kuti akhale oyenera pamaso pa Mulungu.  Akazi onse afuna kukhala okongola.  Koma, mufuna kukhala okongola m’maso mwa Mulungu, kapena anthu?

Mungakongeletse thupi lanu loti mwamuna wanu adzakondweretsedwa.   Palibe vuto.  Koma, pamene azibambo onse akuyang’ana inu, muli ndi vuto lalikuru.  

Baibulo silimanena kuti mukufunika kukhala onyansa.  Koma, musakometsere thupi lanu ndi zimenezi…

1) kuluka tsitsi…Anthu asakhoze kuzindikira tsitsi lanu asanazindikire chidwi chauzimu chanu.  

2) kubvala za golidi…Ngati mufuna kukhala ndi golidi wina, palibe vuto, koma tisazindikire golidi wanu tisanazindikire chimwemwe chanu.

3) kubvala chobvala…Mwina, mutawerenga mau awa, ndino, mukuganiza kuti simungaluke tsitsi konse, kapena, simungakhale ndi golidi uli wonse, nanga bwanji apapa?  Kodi simungabvale ndi chobvala chili chonse?  Kodi muyenera kupita kuli konse wamaliseche?  Iai, mungakhale ndi chobvala, koma chobvala chanu chikhale chosanyaditsa.  

Mungakhale ndi golidi, tsitsi labwino, zobvala zabwino, koma musasindike zimenezo.  Anthu azindikire kuti mumaopa Yehova kuposa zobvala zokongola zanu.  Miyambo 31:30.
1 Petro 3:4

“Koma kukhale munthu wobisika wamtima, m’chobvala chosaola cha mzimu wofatsa ndi wachete, ndiwo wa mtengo wace wapatali pamaso pa Mulungu.”

Ndisinthe pang’ono kuti mungakhale ndi choonadi.  Baibulo limanene kuti, “koma kukhale munthu wobisika wamtima, m’menemo ndi wosaola, ngakhale mzimu wofatsa ndi wachete, ndiwo wa mtengo wace wapatali pamaso pa Mulungu.”

Petro akunena kuti muyenera kuchitira chidwi chachikuru ku mzimu wanu kuposa thupi lanu.  Kodi, mutenga nthawi yaitali yoposa kukonza tsitsi lanu kapena kuwerenga Baibulo lanu?  Kodi, anthu angazindikire maonekedwe a Yesu Kristu akayang’ana inu, kapena thako lanu pamene mubvala chobvala chothina?

Munthu wobisika wamtima ndi ndani?  Yesu Kristu amakhala m’mtima wa wopulumutsidwa.  (Aef 3:17) “Kuti Kristu akhale chikhalire mwa chikhulupiriro m’mitima yanu…”  Choncho, muyenera kubvala tsiku lili lonse ndi maonekedwe a Yesu Kristu.  Mungaapeze ku Akolose 3:12-15.

Kodi pamaso pa Mulungu, mtengo wanu ndi chiyani?  Ngati ndinu wolongolola ndi wowukira, tinganene kuti muli ndi mtengo wochepa ndithu.  Ena a inu, munalikulingalira, “Chifukwa chiyani mwamuna wanga samandigulira kanthu?”  Mwina, sindinu oyenera.  Mwina, mtengo wanu ndi wochepa.  Koma, kumbukirani, inuyo, munachepetsa mtengo wanu, osati wina wake.  Phunzirani kukhala chete, ndiye, mtengo wanu udzakwera monga mtengo wa petulo!

Akazi ambiri ali monga nkhumba.  (Miyambo 11:22)  Musaononge nthawi yanu yonse padziko lapansi pakuyesa kusangalatsa anthu.  Ngati Mulungu  akusangalala ndiponso mwamuna wanu, tengani nthawi yakukonza mzimu wanu.  

Tsiku ndi tsiku, azimayi amakonda kuyang’ana glasi.  Chifukwa chiyani?  Afuna kuzindikira mavuto ndi kudzipanga okha okongola.  Baibulo lathu ndilo glasi lathu ngati Akristu.

1 Petro 3:5
“Pakuti koteronso kale akazi oyera mtima, akuyembekezera Mulungu, anadzikometsera okha, namvera amuna awo a iwo okha.”

Ngati akazi afuna kukhala ndi chitsanzo chabwino choti angakhale mkazi wabwino kwa amuna awo, mungangowerenge Baibulo basi.  Mulungu anakupatsani zitsanzo zambiri m’buku lake zimene zingakulangizeni inu momwe mungakondweretse Iye.  Mwachitsanzo, ndime 6.
1 Petro 3:6
“Monga Sara anamvera Abrahamu, namucha iye mbuye; ameneyo mukhala ana ace ngati muchita bwino, osaopa choopsa chili chonse.”
Ngati mutsatira chitsanzo cha Sara, Baibulo limakutchani inu, ana a Sara.  Koma, akazi ambiri sangatchedwe ana ake chifukwa alibe maonekedwe a Sara.  Baibulo limati Sara anamutcha Abrahamu mbuye.  Kodi munalikumva akazi ena kutcha amuna awo mbuye?  Osati ine.

Ndi chinthu chovuta kupeza mkazi amene amakhulupirira amuna awo m’chochitika chili chonse.  Sara analandira lonjezo lachilendo lochokeru kwa Mulungu loti adzakhala ndi mwana ngakhale ali ndi zaka zambiri.  Koma, m’malo mwa kukaika Mulungu, anangokhulupirira Iye.  Pamene mwamuna wake, Abrahamu analamulidwa ndi Mulungu kupereka Isake ngati nsembe, Sara sanakane Abrahamu, sanakagana naye.  Anakhala chete.  

Ukoma wofunikira kwambiri umene akazi onse ayenera kukhala nawo ndi chiweruzo!  Muyenera kudziwa nthawi yanji ndi yabwino kulankhula ndipo nthawi yanji ndi yabwino yakungokhala chete.  

Koma, pamana amuna anu anena kuti, “Tichita ichi kapena icho” kuchokeru ku mtima wanu, muyenera kukhala wokhoza kunena, “Palibe vuto, ndikutsatirani.”  

Zindikirani m’Genesis 18:12, kuti Sara anaseka m’kati mwake ndipo m’nthawi yomweyo ananena m’kati mwake kuti, “Kodi ndidzakhala ndi kukondwa ine nditakalamba, ndiponso mbuyanga ali wokalamba?”  Anakhulupirira kuti Abrahamu anali mbuye wake.  Akazi ena amanena ndi pakamwa pawo basi kunena,  “Inde abambo, inde abambo” monga akuonetsa ulemu, koma sakutanthauza zimenezozo kuchokeru ku pansi pa mtima wake.  

1 Petro 3:7
“Momwemonso amuna inu, khalani nawo monga mwa chidziwitso, ndi kuchitira mkazi ulemu, monga chotengera chochepa mphamvu, monganso wolowa nyumba pamodzi wa chisomo cha moyo, kuti mapemphero anu angaletsedwe.”
Tiyenera kugawa ndimeyi pang’ono chifukwa muli malangizo abwino ambiri m’ndimeyi.  Poyamba, Petro akutiuza ife kuti tikhale ndi akazi athu monga mwa chidziwitso.  Kodi mumadziwa mkazi wanu?  Mochuruka bwanji?  Mungadabwe za umbuli wa amuna ndi akazi awo.

1) Tsiku lobadwa lake ndi liti?

2) Ndiwo yapamtima yake ndi iti?

3) Nyimbo yapamtima yake ndi iti?

4) Amakonda kubvala ndi zobvala zotani?

5) Munganene chiyani kukondwetsa mkazi wanu?

Ngati mufuna kukhala ndi chidziwitso za chinthu china, ndi kuti, mufunika kuphunzira chimenecho.  Muyenera kukhala wokhoza kuzindikira kuti amamva bwanji za zochitika zosiyana-siyana.  Mwachitsanzo: Ngati ndifunsa ichi, ayankha chonchi…Ngati ndichita ichi, achitapo kanthu choncho…  Ineyo, ndadziwa kuti ngati ndithandiza mkazi wanga potsukaf mbale titadya, akhala wosangalala kwambiri.  Zeni zeni, ichi ndachidziwa kwambiri…simungathe kudziwa chili chonse ngati simumatenga nthawi ndi chimenecho.  Chimodzimodzi ndi mkazi wanu.

Chachiwiri m’ndimeyi, mufunika kuchitira mkazi ulemu.  Ndazindikira kuti chimenechi ndi chachilendo kunoko ku Malawi.  Amuna onse amayembekezera azimayi kupereka ulemu kwa iwo, koma, kodi mungaganize za amuna kupereka ulemu kwa mkazi wake?  Mungapereke ulemu bwanji kwa iwo?  Nanga bwanji, kutsegula chitseko kwa iye.  Nanga kunena zinthu zabwino za iye pamaso pa anthu ena.  Nanga kuimirira m’nthawi ya mapemphero athu ndipo mungatchule, “Ineyo, ndili ndi mkazi wabwino kwambiri.  Ndikungofuna kuyamika Mulungu chifukwa cha iye.”  Miyambo 31:28.
Chifukwa chiyani muyenera kuchitira ulemu mkazi wanu?  Chifukwa ndiye chotengera chofoka.  Ndadziwa kuti anthu a dziko lapansi afuna kukagana pa mfundo iyi, koma Baibulo limatero!!!

Akazi amatchedwa chotengera chofoka, osati chifukwa cha mphamvu yawo yathupi, koma mphamvu yawo yakutsogolera.  Akazi akufunika amuna kutsogolera ndi kuteteza iwo.  Chifukwa  chiyani?  Kodi mungakumbukira Hava ndi mavuto ake?  Mdierekezi anadikira mpaka nthawi imene Adamu anali kutali kwa iye, kenaka, anayandikira Hava.  Chinachitika chiyani?  Hava ananyengedwa.  Chimodzimodzi tsopano, mdierekezi adziwa kuti akazi anganyengedwe mofulumira kuposa amuna, choncho amayesa kupeza mkazi amene alibe amuna ngati mtsogoleri wake. 

Koma, chachilendo chilipo.  Baibulo silimanena kuti, “Tipange mkazi kukhala chotengera cholima!”  Chifukwa chiyani?  Baibulo limati tisamalire iwo, titsogolere iwo, tiyeretse iwo ndi mau a Mulungu, tiphunzitse iwo ndi malembo, tipatse iwo zofunikira zimene akufunika, koma osati tipange iwo kukhala olimba.  Mulungu amadziwa akazi akhala ofoka kufikira mapeto a nthawi!  Choncho, tisapanga akazi kukhala chinthu chimene sangakhale.  Basi, tisamalire iwo, tiwathandize iwo.

Chachitatu, Baibulo limati ndiwo anthu amene adzalandira cholowa ndi inu kutsogolo, potero, mukufunika kuchitira mkazi wanu ulemu.  M’nthawi ya moyo wanu, mudzapeza mabwenzi ena.  Koma, bwenzi labwino kwambiri lisakhale mwamuna wina, komatu mkazi wanu.  Adamu analandira mkazi wake ngati wothangatira (kapena mthandizi).  Ngati mukhumudwitsa mkazi wanu, mukutaya thandizo lanu!

Chachinayi, musamalire zonsezi chifukwa cha mapemphero anu.  Ngati mufuna kukhala ndi mavuto m’moyo wanu wa pemphero, ndiye pitilizani kunyalanyaza mkazi wanu.  Amuna ambiri samatenga nthawi yakumvera akazi awo.  Koma, Baibulo limati, “pakuti chimene munthu achifesa, chimenenso adzachituta.”  Kumbukirani…mutu wa mkazi ndi ndani?  Mwamuna.  Kodi mutu wa mwamuna ndi ndani?  Yesu Kristu!  Ngati munalikunyalanyaza munthu amene ali pansi pa inu, chimodzimodzi chidzachitika ndi inu.  Mutu wanu adzanyoza inu!

1 Petro 3:8
“Chotsalira, khalani nonse a mtima umodzi, ochitirana chifundo, okondana ndi abale, achisoni, odzichepetsa.”
Chotsalira…Petro analikulankhula kwa akapolo, akazi, ndi amuna.  Tsopano, akufupikitsa.  Akufuna kulankhula ku magulu onse pa nthawi imodzi.  Choncho, malangizo akutsatira ndi okwanira kwa Mkristu ali yense.

Poyamba, Petro akutiuza ife kuti tikhale ndi maganizo amodzi.  Ngati Akristu onse afuna kuganiza mofanana, ndi kuti, tiyenera kukhala ndi ulamuliro womwewo.  Ngati ife tonse tigwilitsa ntchito Baibulo kulamulira miyoyo yathu, ndiye tidzapanga zisankho za chimodzimodzi.  Koma, chifukwa chimene tilibe umodzi wabwino ndi choti timafuna kupanga zisanko zathu za ife tokha popanda kuwerenga Baibulo poyamba.  

Chachiwiri, Petro anatilangiza kuti tichitire chifundo ndipo kukondana ndi abale.  Ziwirozo zimayenda pamodzi nthawi zambiri.  Ndinalikuphunzitsa nthawi zambiri m’mpingo mwathu za chikondi cheni cheni, koma ndisaope kufotokozanso.  Zeni zeni, muyenera kukhumbutsidwa kawirikawiri kuti mukonde abale.  Chikondi ndi chiyani?  Kuika wina wake kutsogolo kwa inu.  Kusamalira za wina wake kuposa musanasamalire nokha.  

Chachitatu, Baibulo limati tikhale achisoni.  Petro sanatanthauze kuti muyenera kukwiya nthawi zonse (ndi nkhope yanu).  Ife tonse, ngati ndife obadwa mwatsopano, tiyenera kuyang’anirana wina ndi mnzake.  Ngati tizindikire wina akukhala ndi mavuto m’moyo wake, tikhale ndi chisoni kwa iye.  Ndiponso, chisonicho chipange ife kuyesa kumuthandiza iye.  (Ahebri 13:3) “Kumbukilani am’nsinga, monga kukhala am’nsinga nawo; ochitidwa zoipa, monga ngati inunso adatero nanu m’thupi.”  Ngati munali ndi njala m’moyo wanu, ngati muzindikira wina akumva njala, tonthozani iye ndi chitonthozo chimene Mulungu anakupatsani!  (Aroma 12:15) “Kondwani nawo iwo akukondwera; lirani nawo akulira.”
Chachinayi, Chichewa chimanena, “odzicepetsa”, koma kuchokera ku chizungu, liulo likhale, “a ulemu”. 

Amalawi onse amadziwa kuti amayenera kupereka moni pamene akumana ndi wina.  Nanga bwanji, ngati mugunda mwa ngozi ndi wina wake, munena, “Pepani.”  Ngati mufuna wina kupereka kanthu kwa inu, munene, “Chonde.”  Atapereka, munena, “Zikomo.”  Anthu ambiri, pamene ndikuyenda pa mseu, aletsa ndi kundilamulira, “one, give me one….kapena…kamodzi, ine, ine, kamodzi.”  Palibe ulemu.  

Ineyo, ndili ndi vuto lalikuru pa mfundo iyi chifukwa anthu ambiri a Malawi afuna kupereka moni kwa ine chifukwa ndine mzungu.  Nthawi zina, ndimakhala wotopa ndi zimenezo, tsono sindimayankha iwo bwino bwino.  Ndiyenera kukumbukira kuti ndikhale wa ulemu!!!

1 Petro 3:9
“Osabwezera choipa ndi choipa, kapena chipongwe ndi chipongwe, koma penatu madalitso; pakuti kudzatsata ichi mwaitanidwa, kuti mukalandire dalitso.”
Ndi chovuta ndithu kumvera lamulo ili.  Ngati wina akuchitira ife choipa, tifuna kuchitiranso iye choipa.  Ifeyo, tikuganiza kuti tiyenera kulanga iye.  Ngati sindinayengedwe, sindinu Mulungu!  Mulungu atha kulanga ndi kubwezera choipa chili chonse.  Koma, nthawi zina, timayesa kuba ntchito ya Mulungu.  Baibulo limatiuza ife kuti tibwezera ndi madalitso.  Ngati wina afuna kukalipira inu, musakalipirenso.  Mwachitsanzo…wina abwera kwa inu nayamba kukalipira pakunena, “Iwe, ndiwe wopusa ndi waumbuli.  Ndiwe wolephera ndi wachitsiru.  Ndiwe wopanda ntchito.”  Munene ponena, “Zikomo kwambiri.  Ndikusangalala kwambiri chifukwa ndinu wanzeru wokwanira kuti mungazindikire choonadi za ine.”  

(Aroma 12:20-21)  Ngati mufuna kuletsa kumenya, iyi ndi njira yabwino kwambiri.  

Ife tonse, tadziwa kuti Mulungu analonjeza ife kuti tikalandire dalitso pamapeto pa miyoyo yathu.  Tidzakhala naye kumwamba, tidzakhala ndi mtendere wosatha, moyo wosatha, sitidzasowa kali konse!!!  Munganyinyirike bwanji?  Ngati wina afuna kuchitira inu chipongwe, musaganize za zimene akunena.  Kumbukirani madalitso a Mulungu.  Muyenera kupita ku Gehena, koma Mulungu anapulumutsa inu.  Ngati wina afuna kuchitira inu choipa, muyenera choipitsitsa!  Musanyinyirike!  

1 Petro 3:10
“Pakuti Iye wofuna kukonda moyo, ndi kuona masiku abwino, Aletse lilime lace lisanene choipa, ndi milomo yace isalankhule chinyengo.”  
Tsopano, kufikira ndime 12, Petro akugwilitsa ntchito Masalmo 34:12-16.  Pali chosiana chachiong’ono chifukwa Davide analemba ndi funso koma Petro akupanga “statement” yokha.  Koma mfundo ya ndime zimenezo ili yomweyo.

Ife tonse, timafuna kukonda moyo ndiponso kuona masiku abwino.  Anthu ambiri amatenga nthawi yawo yonse yakulondola yankho ku funso ilo.  Tingakhale ndi zimenezo bwanji?  Baibulo lili ndi mayankho.  

Aletse lilime lace lisanene choipa.  Nanga bwanji ngati wina wanena choipa kale?  Posasamala!!!  Lilime lanu lisanene choipa.  Munalikudziletsa nokha ngati munalikupanga miseche kapena kunyinyirika.  Munalikusowa madalitso a masiku abwino ndi moyo wabwino chifukwa cha pakamwa panu.  Malawi, ngati dziko, analikudziletsa okha chifukwa cha chinyengo chawo.  

Anthu ambiri afuna kukhala ndi moyo ndi masiku abwino, koma, samawerenga Baibulo kuti akhale ndi zimenezo.  Miyambo ingapereke kwa ife malangizo anzeru kwambiri kuti ndingasunge pakwamwa pathu ponse.  

Miyambo 8:13, 10:19, 11:11, 12:22, 13:3, 14:23, 15:23, 18:6-7, 18:21, 21:23!

1 Petro 3:11

“Ndipo apatuke pachoipa, nachite chabwino; afunefune mtendere ndi kuulondola.”

Petro akulankhulabe za kukhala ndi masiku abwino ndi moyo wabwino.  Ngati wina afuna kukhala nazo, asunge pakamwa pake, ndiponso machitidwe ake.  Baibulo limati, “Apatuke pachoipa…”  Tsono ngati muzindikira kuti chinthu china ndi choipa, muchithawire!  

Mu 1 Ates 5:22, Paulo anatipatsa ife langizo labwino kwambiri.  Ngakhale, Paulo anapitirira Petro pang’ono m’mau ake.  Paulo analemba, “Mupewe maonekedwe onse a choipa.”  Osati choipa chokhacho, koma maonekedwe onse a choipa.  

Mwachitsanzo:

1) Ngati muyenera kudikira kwina kwake, musadikire kutsogolo kwa tavern.

2) Ngati muyenera kuyenda pa Lamulungu, musayende m’nthawi ya m’mawa.  Chifukwa anthu ena adzaganiza kuti mukusowa mapemphero ndiye sadzamvera inu ngati muyesa kuwauza iwo kuti ndinu Mkristu weni weni.

3) Ngati simufuna anthu ena kuganiza kuti ndinu ahule, musabvale zovala zothina.

4) M’nthawi ya mapemphero, ngati mufuna kuvina, vinani.  Koma, musavine monga mwa dziko lapansi.  

Ndiponso, mufunefune mtendere.  M’Baibulo muli mitundu yosiana-siyana ya mtendere.  Muli: 

1) Mtendere ndi Mulungu (Aroma 5:1) 

2) Mtendere wa dziko lapansi (Yohane 14:27) 

3) Mtendere wa Mulungu (Afilipi 4:7)(Akol 3:15)

4) Mtendere kwa abale (umene umapezeka pakati pa abale) (2 Akor 13:11)

Tisakhale ndi mtendere wa dziko lapansi.  Ndiponso, ngati ndife opulumutsidwa, ndi kuti, tili nawo kale mtendere wa Mulungu.  Tisanapulumutsidwe, tinali adani ake, koma Yesu Kristu anayanjanitsa ife ndi Atate (Aroma 5:10).

Choncho, tikudziwa kuti tifunefune mtendere wa Mulungu ndi kwa abale.  Ngati mufuna kukhala nawo mtendere wa Mulungu, kutanthauza kuti muphunzire m’mene mungakhulupirire Iye m’chochitika chili chonse (Afilipi 4:6-7).   Kodi Yesu Kristu amadandaula za chiyani?  Palibe.  Inuyo, ngati ndinu opulumutsidwa, muli ndi mtendere wa ndani…wa Yesu Kristu (Yohane 14:27).  Ngati Yesu akudandaula, ndiye mungadandaulenso.  Koma, Yesu samadandaula…chimodzimodzi inu, musadandaule!

Ngati mufuna kukhala ndi mtendere pakati pa abale, pali chilamulo chimodzi mutsatire…(Luka 6:31)…mukondane wina ndi mnzake.

1 Petro 3:12
“Pakuti maso a Ambuye ali pa olungama, ndi makutu ace akumva pembedzo lawo; koma nkhope ya Ambuye iri pa ochita zoipa.”
Simungakhale munthu wodalitsika popanda maso ndi makutu a Ambuye m’moyo wanu.  Kodi mungakumbukira nthawi zimene Mulungu anayankha mapemphero anu?  Munadalitsika?  Kwambiri.  Nanga bwanji nthawi zimene zoopsa zinazungulira inu, koma Mulungu anakutetezani inu…munakondwera?  Kwambiri.  

Koma, ngati mufuna kukhala ndi maso a Ambuye kuyang’anira inu, ndiponso makutu ake kumva mapemphero anu, muyenera kukwaniritsa zinthu zimene zimapezeka m’ndime 10 ndi 11.  Anthu ena afuna Mulungu kuyankha mapemphero awo, koma sangayende ndi abale.  Amachitira abale mouma mtima!  Mumafuna Mulungu kuteteza inu, koma mumanyinyirika nthawi zonse za chochitika chanu m’malo mwa kungokhulupirira Mulungu.  

Kumbukirani kuti Akristu angachite zoipa.  Nkhope ya Atate anu angakane inu!!!  Chonde, mvetsetsani kuti ngati mudzachita zoipa, mudzakhalabe mwana wa Mulungu, koma simudzakhala ndi chiyanjano ndi Atate wanu.  Chimodzimodzi ndi ana anga.  Angazindikire ngati ndikukwiya kapena kukondwa chifukwa cha kuonekera kwa nkhope yanga.  

1 Petro 3:13
“Ndipo ndani iye amene adzakuchitirani choipa, ngati muchita nacho changu chinthu chabwino?”
Yankho ndi chiyani?  Ngati muwerenga ndipo muleka, mungaganize kuti sipadzakhala choipa chili chonse m’moyo wanu ngati muchita chabwino.  Koma, tiwerenge ndime 14.  Mungamve zowawa chifukwa cha chiyani?…chilungamo.   Tsono, yankho loyenera ku funso la ndime 13 ndi mdierekezi ndi munthu ali yense akuchita choipa!  (2 Tim 3:12)

Muzindikire kuti mudzakhala ndi adani.  Posatengere kuti mutumikira Mulungu kapena Satana, mudzakhalabe ndi adani.  Koma, muli ndi mwayi wakusankha adani anu.  Ngati mutumikira Mulungu, Satana ndi dziko lapansi adzakhala adani wanu.  Ngati mutumikira Satana ndi dziko lapansi, Mulungu adzakhala mdani wanu.  Chisankho chanu.  Chosiyana ndi ichi…ngati mutumikira Mulungu, m’nthawi imene Satana ndi dziko lapansi akuchitira inu choipa, mukhala ndi mtendere wa Mulungu wakupambana chidziwitso chonse m’mtima mwanu.  Satana sangapereke mtendere wotero.  Chifukwa chake Petro analemba ndime 14.
1 Petro 3:14
“Komatu ngatinso mukamva zowawa chifukwa cha chilungamo, odala inu; ndipo musaope pakuwaopa iwo, kapena musadere nkhawa.”
Pamapeto, Petro anati, “musaope kuopsa kwawo”.  Ngati wina akugwira mfuti pamutu panu, musaope!  (Mateyu 10:28)

Mukumbukire kuti ngati apha inu, mupindula!  (Afilipi 1:21)  Ifeyo, sitimaganiza choncho chifukwa tili ndi thupi.  Thupi lathu limafuna kukhala ndi moyo.  Ineyo, ndingamvetsetse ngati muopa, komanso, m’nthawi yomweyo, mulakwa ngati muopa.  

1 Petro 3:15
“Koma mumpatulikitse Ambuye Kristu m’mitima yanu; okonzeka nthawi zonse kuchita chodzikanira pa yense wakukufunsani chifukwa cha chiyembekezo chiri mwa inu, komatu ndi chifatso ndi mantha.”
M’malo mwa kudera nkhawa, mupatulikitse Ambuye Mulungu m’mtima mwanu.  Ndi kuti, m’nthawi ya mavuto kapena mazunzo, mumkhulupirire Iye.  Ngakhale mumwalira, yangokhulupirirani Iye.  (Yobu 13:15)

Komanso, mukhale okonzeka kuchita chodzikanira, kapena kupereka mayankha kwa ali yense amene akufunsa inu za chiyembekezo chanu.  Mupereka mayankho amenewo ndi chifatso ndi mantha.  Osati mantha chifukwa cha munthu, koma muchitire mantha chifukwa mukudziwa zinthu zimene zidzachitika kwa anthu akadzafa popanda Yesu.  Mukhale ndi chifatso chifukwa ngakhale ndinu opulumutsidwa ndiponso muli nacho chiyembekezo, simunalandire zimenezo chifukwa ndinu wabwino.  Mulungu anachita zimenezo, tsono palibe chifukwa kwa inu kukhala wodzikuza.  

Kodi mungafotokezera wina wake momwe angapulumutsidwire?  

1 Petro 3:16
“Ndi kukhala nacho chikumbu mtima chabwino, kuti umo akunenerani, iwo akunenera konama mayendedwe anu abwino m’Kristu akachitidwe manyazi.”
Ngati wina afuna kunenera inu, aname za inu!  Ngati anganene kanthu koipa za inu, mupangitse iye kunama.  Chifukwa ngati munachimwa, ndiye wina afuna kulalatira inu chifukwa cha cholakwa chanu, muchitidwe manyazi.  Koma, ngati akunama za inu, iyeyo achitidwe manyazi.

Chimenechi ndi chachilendo kwambiri.  Mukadaganiza kuti ngati mukuchita chilungamo, onse adzakhala osangalala.  Koma, mukumbukire kuti mdierekezi ndi mdani wa chilungamo chonse.  Chachilendo kwambiri, mungaleke kuba, kutsuta, kumwa mowa, kunama, zoipa zonse, ndiye anthu ena adzadana nanu!???  Chachilendo kwambiri.

Muyenera kukhala ndi mayendedwe abwino, chifukwa ngati simukhala nawo, inuyo, mudzachitidwa manyazi ndipo simukhala ndi chikumbu mtima chabwino.

1 Petro 3:17
“Pakuti, kumva zowawa chifukwa cha kuchita zabwino, ndi kumva zowawa chifukwa cha kuchita zoipa, nkwabwino kumva zowawa chifukwa cha kuchita zabwino, ngati chitero chifuniro cha Mulungu.”

Mungazindikire kuti njira ili yonse, mudzamva zowawa.  Koma, ngati muchita zabwino, mukhala ndi chikumbu mtima chabwino ndiponso mukwaniritsa chifuniro cha Mulungu.

Anthu ena amaganiza kuti Mulungu safuna ali yense kumva zowawa, koma ndimeyi imatsimikiza chosiyana.  Nanga bwanji Yobu?  Nanga bwanji Yosefe?  Nanga bwanji Paulo?  Nanga bwanji Yesu Kristu?

Malo otetezedwa kwambiri kukhala ndi pakati pa chifuniro cha Mulungu.

1 Petro 3:18

“Pakuti Kristunso adamva zowawa kamodzi, chifukwa cha machimo, wolungama m’malo mwa oslungama, kuti akatifikitse kwa Mulungu; wophedwatu m’thupi, koma wopatsidwa moyo mumzimu.”
Kristu anamva zowawa kangati?  Kamodzi!  Chifukwa anamva zowawa chifukwa cha machimo anu kamodzi, ndi kuti mungalandire Yesu Kristu kukhala Mpulumutsi wanu kamodzi basi…osati kawiri, kenaka katatu!  Yesu Kristu anamva zowawa kale, ngati mulandira Iye, simudzamva zowawa chifukwa cha machimo anu popita ku Gehena.  Yesu anachita chimenecho kale.  Ngati simulandira Yesu, tsiku lina, mutaweruzidwa, mudzapita ku Gehena kuti mulangidwe nthawi za nthawi.  

Onani mbali iyi pamene Baibulo limati, “wolungama m’malo mwa osalungama”.  Ngati wina wake anapha anthu, kodi pakhala cholungama ngati polisiya adzakutengani ku ndende?  Iai!  Munthu amene analakwa akufunika kulangidwa, osati wina wake.  Koma, Yesu Kristu anali wolungama, komabe anatenga malo a osalungama…ife!!!  Chifukwa chiyani?

Mulungu ndi Woyera.  Popeza ndiye Woyera, ndi kuti sangathe kulola anthu kuchimwa ndiponso kulowa m’mwamba.  Ngati wina analakwa, Mulungu amafunitsitsa kuti alangidwe.  Kodi mungalipirire machimo anu bwanji?  Baibulo limati, “imfa (Aroma 6:23)…yoyamba ndiponso yachiwiri.”  Koma, Mulungu anazindikira kuti ife tonse ndife ochimwa.  Chifukwa ndiye Wachifundo ndi Wachipiriro, safuna ife kupita ku Gehena.  Tsono, Mulungu anali ndi vuto lalikuru.  Ndiye Woweruza wolungama, koma mu nthawi yomweyo, ndiye Mlengi wachifundo.  Angatipulumutse ife bwanji komanso angatilange ife bwanji?  

Mulungu anapanga chisankho ichi.  Chifukwa ndiye Woyera, amafunitsitsa kuti machimo anu alipiriridwe.  Choncho, Yesu Kristu anatumidwa ndi Atate wake kubwera kuno ku dziko lapansi.  Yesu Kristu anayenera kukhala ndi moyo wangwiro kuti angalipirire machimo a anthu ena.  Ngati Yesu akadachimwa, akadayenera kulipirira machimo a iye yekha.  Pamapeto a moyo wake, Yesu anatenga machimo onse a dziko lapansi.  Analipirira chimo lili lonse mu Gehena.  Pa nthawi ija, chilungamo cha Mulungu chinakhutitsidwa chifukwa machimo analipiriridwa.  Koma, mu nthawi yomweyo, chifundo cha Mulungu chinakhutitsidwa chifukwa anakhoza kupulumutsa anthu osokera!  (Aroma 3:25-26)
1 Petro 3:19

“M’menemonso anapita, nalalikira mizimu inali m’ndende.”
Anthu ambiri amafunsa za ndimeyi, koma ngati mufuna kupeza choonadi, mufunika kufaniza malembo ndi malembo.  Tsopano, pamapeto a ndime 18, muzindikire kuti Yesu Kristu anaukitsidwa ndi Mzimu, osati “mumzimu”.  Ngati munena “mumzimu”, mukuphunzitsa monga mboni za Yehova.  Mboni za Yehova zimanena kuti Yesu sanauke mwathupi, koma mzimu wake unauka basi.  Si choncho.  Baibulo langa limanena kuti pamene ophunzira a Yesu Kristu analowa m’manda wake, sanapeze kanthu!  

Tsono, Yesu anaukitsidwa ndi Mzimu Woyera.  Ndi Mzimu Woyera yemweyo, anapita ku ndende kuti alalikire mizimu yina.  Mafunso awiri akuru ndi otere, “Mizimu iyi ndi chiyani?” Ndiponso, “Analalikira chiyani?”  

Poyamba, tiyenera kufunsa, “Ndende ndi chiyani?”  Ndende iyi ndi Gehena.  Ngati musanthula Baibulo, muphunzira kuti, mu Gehena, muli mipingiridzo (mipikizo…bars),  zipata, makiyi…ngati mufaniza ndime zina m’Chibvumbulutso 20, mungaone chinthu chomwecho choti Gehena ndi ndende.  Ifeyo, tadziwa kuchokera ku Aefeso 4 ndi Mateyu 12 kuti pamene Yesu anafa, anapita ku mtima wa dziko lapansi.  Aefeso 4 amati anatsika kunsi kwa dziko lapansi asanakwera.  Tsono, ndende ndi Gehena.  

Panopa, mizimu imene ili mu ndende ndi chiyani?  Tiwerenge Mlaliki 3:21.  Tingaone kuti mzimu uli wonse umapita kumwamba pamene ali yense amamwalira.  Chimodzimodzi Mlaliki 12:7.  Kodi tikuwerenga za mtunda wanji wa mizimu.  Mzimu wa nyama, kapena mzimu wa Mulungu, kapena wanji?  Tikuphunzira kunoko za mzimu wa munthu.  Mzimu uli wonse wa munthu umapitanso kwa Mulungu amene anaupereka.  Choncho, tingadziwe kuti mizimu imene imafotokozedwa mu 1 Petro 3 sili mizimu ya anthu!  Iyenera kukhala mizimu ya chinthu chosiyana.  Tingapeze yankho mu ndime 20.  

Ndime 20 imati, “Imene inakhala yosamvera kale, pamene kuleza mtima kwa Mulungu kunalindira, m’masiku a Nowa…”  Tsopano, tikudziwa mbiri ya ndime 19.  Mizimu imene inatchulidwapo inakhala m’nthawi ya Nowa.  Tiwerenga Genesis 6:1-4 ndipo Yuda 6.  Ana amuna a Mulungu anali angelo amene anali osamvera, koma anasiya pokhala pawo.  Pamene mvula inayamba kugwa m’nthawi ya Nowa, angelowo anamwalira.  Koma chifukwa sanali anthu, koma angelo amene anagwera kumwamba, matupi awo anakhala pa dziko lapansi, koma mizimu yawo inapita kunsi, osati kumwamba!

Mwina mufuna kufunsa, “Mulungu akhoza kutcha angelo mizimu bwanji?”  Mu Ahebri 1:13-14, Baibulo limatifotokozera ife kuti angelo ndiwonso mizimu.  

Kuyankha funso lachiwiri…sindikudziwa!!!  Sindikudziwa zimene Yesu analalikira pamene anapita kunsi kwa dziko lapansi.  Mwina, anapereka ulaliki wa chiweruzo, koma sitikudziwa.  Ena amanena kuti analalikira Uthenga Wabwino kwa iwo, koma sichingatheke, chifukwa angelo sangapulumutsidwe.

1 Petro 3:20

“Imene inakhala yosamvera kale, pamene kuleza mtima kwa Mulungu kunalindira, m’masiku a Nowa, pokhala m’kukonzeka chingalawa, m’menemo owerengeka, ndiwo amoyo asanu ndi atatu, anapulumutsidwa mwa madzi.”

Anthu ambiri, amagwilitsa ntchito ndime iyi ndi ndime yina (ya 21) kuyesa kutsimikiza kuti anthu amafunika kubatizika m’madzi kuti apulumutsidwe.  Choncho, ndi chofunikira kwa ife kusanthula nkhani iyi ya ubatizo kuti tingaimvetsetse kwathunthu.  

Anthu amakonda kusonyeza kuti Nowa ndi banja lake anapulumutsidwa mwa madzi.  Ifeyo, sitingakanize kuti Baibulo limatero, chifukwa limatero ndithu.  Koma, ngati muwerenga buku la Genesis mosamalira, simungapeze malo kumene Mulungu anapereka moyo wosatha kwa Nowa ndi banja lake.  Pamene anapulumutsidwa, sanapulumutsidwe ku Gehena.  Sanalandire Yesu Kristu kukhala Mpulumutsi wawo.  Sanalandire malipiro a machimo awo.  Iwowo, anapulumutsidwa ku chionongeko cha dziko lapansi!  Kumbukirani kuti Mulungu anafuna kuononga dziko lapansi lonse.  Koma, chifukwa Nowa anapeza chisomo m’maso mwa Mulungu, anapulumutsidwa ku chionongeko chimenecho, osati ku Gehena.  

Anapulumutsidwa ku chionongekocho bwanji?  Pakulowa m’chingalawa chimene chinapangidwa ndi Nowa.  Kenaka, chingalawacho chinayandama m’madzi.  M’menemo, anapulumutsidwa.  

Funso lathu likhale loti, “Chifukwa chiyani Petro anagwilitsa ntchito Nowa ndi chingalawa ngati chitsanzo?”  Ndime 21 ili ndi yankho lathu.

1 Petro 3:21
“Chimenenso chifaniziro cace chikupulumutsani tsopano, ndicho ubatizo, kosati kutaya kwa litsiro lace la thupi, komatu funso lace la chikumbu mtima chokoma kwa Mulungu, mwa kuuka kwa Yesu Kristu.”
Petro analemba, “chifaniziro”.  Chifaniziro ichi ndi chiyani?  Zinthu zimene zinachitika m’ndime 20!  Pamene Nowa ndi chingalawa zinaikidwa m’madziwo, chochitikacho chinali chifaniziro.  Kuchokeru ku Chizungu, Baibulo limati, “Ubatizo umatipulumutsa ife…”  Kapena tinganene kuti ndime iyi inene, “Chifaniziro kumene ngakhale ubatizo umatipulumutsa ife, (kosati kutaya kwa litsiro lace la thupi, komatu yankho lace la chikumbu mtima chokoma kwa Mulungu), mwa kuuka kwa Yesu Kristu.”
Chinthu chimodzi ndi choona, Baibulo limanena kuti ubatizo umatipulumutsa ife.  Koma, mukhale ochenjera kwambiri panopa, chifukwa m’Baibulo muli mitundu yosiana ya ubatizo.  Sitisanthula yonseyo tsopano, koma pali ubatizo wa Mzimu Woyera ndi ubatizo wa madzi.  Umodzi wa maubatizo amenewo ungapulumutse inu.  Tiwerenge 1 Akorinto 12:13.  Mvetsetsani ubatizo ndi chiyani?  Kubatiza chinthu kutanthauza kuti mutenga chimodzi, kenaka mumiza chimenecho mu chinthu china.  Chimenecho ndi ubatizo.  Kuika chimodzi mu chinthu chosiyana.  Pamene munalandira Yesu Kristu kukhala Mpulumutsi wanu, Mzimu Woyera anakuikani inu mwa Yesu Kristu, makamaka mu thupi lake.  Munabatizika mwauzimu.  Unali ubatizo wauzimu.  

Tsopano, mu 1 Petro 3:21, Petro akutiuza ife kuti kuika chinthu m’madzi ndi chifanizo cha ubatizo umene ungapulumutse wina!  Pamene munapulumutsidwa, munabatizidwa mwauzimu.  Chifukwa munabatizika kale mwauzimu, ndi chofunikira tsopano kuti mubatizidwe mwathupi m’madzi.  Chifukwa chiyani?  Ngati chifaniziro cha chinthu chimene chinachitika kwa inu kale kale pamene munabatizika mwauzimu!  

Petro anatsindika mfundo yake pakunena, “Kosati kutaya kwa litsiro lace la thupi…”  Musabatizidwe m’madzi chifukwa mufuna kuchotsa litsiro la thupi lanu.  Litsiro la thupi lanu ndi chimo.  Madzi wa ubatizo sangachotse tchimo lili lonse.  Baibulo limati mwazi wa Yesu Kristu ungasambitse inu ku machimo onse.  Mwazi, osati madzi!

Ubatizo wa madzi ndiwo yankho la chikumbu mtima chokoma.  Chifukwa munapulumutsidwa kale, munabatizika mwauzimu kale, tsopano, muyenera kutsatira Yesu Kristu.  Yesu anawauza ophunzira ace kuti abatize otembunika mtima awo mu Mateyu 28:19.  Choncho, mubatike chifukwa Mulungu anatilamulira ife kuchita motero!  Ngati mufuna kukhala ndi chikumbu mtima chokoma, mumvere Mulungu…mubatizike.

Pamapeto a ndime, Petro akufotokoza momwe tinapulumutsidwira, chifukwa popanda kuuka kwa Kristu, chipulumutso chikadakhala chosatheka.  Pamene munabatizika mwa Yesu, munaikidwa mu imfa yake, kukwirira kwake, ndiponso kuuka kwake.  Popanda kuuka kwake, simungakhale ndi moyo.  Ngati Yesu sakadauka kwa akufa, ndiye sakadakhoza kupereka moyo kwa ali yense.  

1 Petro 3:22
“Amene akhala pa dzanja lamanja la Mulungu, atalowa m’Mwamba; pali angelo, ndi maulamuliro, ndi zimphamvu, zomgonjera.”
Zimenezi, angelo, maulamuliro, ndi zimphamvu sizikugonjera Yesu Kritsu momasuka.  Baibulo leni leni limati, “Amene analowa m’mwamba, ndipo wokhala pa dzanja lamanja la Mulungu; angelo, ndi maulamuliro, ndi zimphamvu zinapangidwa kumgonjera Iye.”  Amalawi ambiri akufunika kuwerenga ndimezi ndi kuziloweza chifukwa ambiri amaopa ziwanda ndi afiti.  Amadandaula nthawi zambiri za matemberero.  Mvetsetsani chinthu chino kwathunthu, zimphamvu zonse ziyenera kugwadira ndi kugonjera Yesu Kristu Mpulumutsi wathu!  (1 Yohane 4:4)

1 Petro 4:1
“Popeza Kristu adamva zowawa m’thupi, mudzikonzere mtima womwewo; pakuti iye amene adamva zowawa m’thupi walekana nalo chimo.”
Mulungu amafuna ife tonse kulekana ndi chimo.  Ndimeyi imatifotokozera m’mene tingakhalire ndi moyo wopanda chimo.  Muyenera kumva zowawa.  Mwina, chimenecho chimamveka chachilendo, tsono ndifotokoza. 

Kodi Yesu adamva zowawa liti?  Pamene anapachikidwa pamtanda.  Koma inuyo, mukhale ndi mtima womwewo ngati Yesu Kristu pamene anapachikidwa pamtanda.  Tiwerenge Afilipi 2:5-8.  Mu ndime zimenezi, tingaone kuti Kristu anadzichepetsa yekha, ngakhale anali wofana ndi Mulungu, anatenga maonekedwe a kapolo.  Yesu anagonjera Atate wake, kuti anakhoza kunena kuti, “si kufuna kwanga ai, komatu kwanu kuchitike.” (Luka 22:42)  Chimodzimodzi ndi ife.  Posatengera kuti ndinu mfumu ya Malawi, kapena munthu waamba basi, mugonjere Atate, mudzipachike nokha pamtanda tsiku ndi tsiku.  (1 Akor 15:31) (Agalatiya 2:20, 6:14)(Aroma 12:1, 6:6)  

Mu nthawi imene mudzipachika nokha, simudzakwaniritsa zilakolako za thupi lanu.  Mwachitsanzo:  Mulungu amati, chitirani umboni.  Koma, thupi lanu silimafuna kuchititsidwa manyazi, choncho mulephera.  Mukufunika kudzipha nokha.  Dzipachikeni nokha pamtanda.  Nenani kwa thupi lanu, uli wakufa, khala chete, nditsatira Mulungu osati inu.  Chimodzimodzi ndi chimo lililonse…kupereka chakumi, kupemphera, kuwerenga Baibulo, kubwera ku mpingo, kuyang’ana akazi, kunyinyilika, zina zotero.  Mu nthawi imene mukufuna kuchimwa, mudzipachike nokha, mudzikanize nokha.  

Ngati munthu adzadzikaniza yekha, ndipo adzasintha moyo wake kuti angakondweretse Mulungu m’malo mwa iye yekha, ambiri adzazindikira kuti anasandulika.  Kenaka, ambiri adzayamba kunyoza ndi kuseka iye.  Chitsimikizo chake chimapezeka mu vs.4.  Mungalandire mwano chifukwa cha chilungamo.  Akuchitira inu mwano chifukwa chiyani?  Chifukwa mwadzikaniza nokha kuti musakwaniritse zilakolako za thupi lanu.

Tsono, pali njira ziwiri zimene mungamve zowawa.  Poyamba, pakudzipachika nokha ndi kufa tsiku ndi tsiku.  Pachiwiri, mungalandire mazunzo kuchokera ku mabwenzi akale anu kapena anthu amene munayanjana nawo musanapulumutsidwe.  

1 Petro 4:2
“Kuti nthawi yotsalira simukakhalenso ndi moyo m’thupi kutsata zilakolako za anthu, koma chifuniro cha Mulungu.”  

Akristu onse ayenera kuchita ichi.  Muloweze ndimeyi kwambiri ndiye mudzilakatulira nokha tsiku lili lonse.  Anthu ambiri amaononga nthawi yawo pa iwo okha.  Akafikira m’mwamba popanda chili chonse chimene anachitira Yesu Kristu!

Ngati ndifunsa inu, “Kodi mufuna chiyani m’moyo wanu?  Katunda wanji?  Zinthu zanjani?  Chakudya chanji?  Nyumba yanji?”  Nonse a inu mukadakhoza kuyankha popanda kuganiza nthawi yaitali.  Koma ngati ndifunsa inu za chifuniro cha Mulungu cha moyo wanu, kodi mungandifotokozere za chifuniro chake?  Kodi mukudziwa chifuniro chake ndi chiyani?  Kodi Mulungu afuna inu kumaliza chiyani musanapite kumwamba?  

Anthu adzapanga nsembe zazikuru m’miyoyo yawo kuti angakhale ndi zinthu zimene zimawakondweretsa iwo.  Ena a inu, mufuna mipando yabwino m’nyumba mwanu.  Palibe vuto.  Koma, kodi muli wofuna kupereka ndalama yomweyo kwa Mulungu ngati afuna inu kupereka ndalamazo?  

Anthu amapereka zinthu za muyaya pa guwa la nsembe la mphindi yino.  Pali moyo umodzi wokha, udzatha posachedwa, zokhazo zimene zinachitidwa kwa Kristu zidzatsala.

1 Petro 4:3
“Pakuti nthawi yapitayi idatifikira kuchita chifuno cha amitundu, poyendayenda ife m’kukhumba zonyansa, zilakolako, maledzero, madyerero, mamwaimwa, ndi kupembedza mafano kosaloleka.”

Mumvetsetse kuti mutapulumutsidwa, simukukhalabe wamitundu mu choonadi.  Mu choonadi chozama, ndinu membala wa mpingo wa Mulungu (1 Akor 10:32).  Tsopano, mu thupi lanu, mumachokera kwa amitundu, koma munabadwa mwatsopano.  Munalowa m’banja latsopano, ngakhale la Mulungu.  Ndi kuti, musayendenso monga Amitundu.  (Aefeso 4:17-24).  Chifukwa mukukhalabe ndi thupi la Amitundu, muyenera kupachika thupi lanu tsiku ndi tsiku, kuti musayende m’njira zakale zanu.  Kumbikirani kuti 2 Akor 5:17 amapezekabe m’Baibulo.

1 Petro 4:4
“M’menemo ayesa nchachilendo kuti simuthamanga nawo kufikira kusefukira komwe kwa chitayiko, nakuchitirani mwano.”
Chinthuchi ndi chinthu chimene Akristu ambiri amaopa.  Safuna wina kuseka iwo.  Safuna kuoneka ngati wachilendo.  Ichi ndi choonadi, ngati ndinu Mkristu wabwino, dziko lapansi liyenera kuganiza kuti ndinu wachilendo.  Ngati simunalandire mwano wina, pali vuto m’moyo wanu.  Ndi kuti munalikubisala m’dziko lapanso kuti palibe wina angazindikire kuti muli wosiyana ndi iwo.  Munalikusanduka pamene muli pamaso pawo!

(Luka 6:22-23)  Kodi munalikutumpha?  Munalikukondwerera?  Ngati mufuna chimwemwe m’moyo wanu, khalani ndi moyo wolungamo.  Landirani mwano, kenaka mudzakhala ndi chifukwa cha kukondwera!

1 Petro 4:5
“Amenewo adzamwerengera Iye wokhala wokonzeka kuweruza amoyo ndi akufa.”

Apa, tingazindikire maguru awiri osiyana a anthu.  Tili ndi amoyo…opulumutsidwa.  Tilinso ndi akufa…osapulumutsidwa.  Pamene munalandira Yesu Kristu, munalandira moyo wosatha.  Koma anthu amene amakana Yesu, alibe moyo.  Baibulo limati osapulumutsidwa ali akufa mu machimo ndi zolakwa zawo (Aefeso 2:1)
Ndiponso, mu ndimeyi, tingaone kuti Mulungu adzaweruza amoyo ndi akufa.  Koma, ngati munalikubwera ku maphunziro athu a Baibulo pa madzulo a Lachinayi, mukudziwa kuti pali ziweruzo zosiyana.  Akristu adzaweruzidwa ku mpando woweruza wa Kristu.  Ndipo akufa kapena osokera adzaweruzidwa ku mpando wachifumu waukuru woyera (Chibv 20:11-12).  

Adzaweruza ife (Akristu) chifukwa cha kutumikira kwathu.  Osokera adzaweruzidwa monga mwa ntchito zawo ndiye iwowo, adzayenera kulipira machimo awo.  Ifeyo, opulumutsidwa, sitidzalipira machimo athu, chifukwa tinalandira malipiro amene Yesu anapanga pamtanda.  Koma, tidzaweruzidwa kuti tingadziwe ngati tidzalandira mphotho kapena ai.  Osapulumutsidwa adzamva, “Chokani kwa Ine otembereredwa inu, ku moto wa nthawi zonse…” (Mat 25:41)
1 Petro 4:6
“Pakuti chifukwa cha ichi walalikidwa Uthenga Wabwino kwa iwonso adafawo, kuti akaweruzidwe monga mwa anthu m’thupi, koma akakhale ndi moyo monga mwa Mulungu mumzimu.”
Tisinthe pang’ono pachiyambi pa ndimeyi.  M’malo mwa kunena kuti, “iwonso adafawo”, tinene, “iwonso amene ali akufa.”  Uthenga Wabwino unalalikiridwa kwa iwo kuti m’nthawi ya chiweruzo chawo, sadzakhala ndi zowiringula.  Ngati adzanena kuti Mulungu akuchitira iwo nkhanza, Mulungu adzanena kuti, “Anthu ena anapambana nagonjetsa.  Chovuta chanu chinali chiyani?”  

Kuchokera ku ndimeyi, mungaphunzire kuti pamene wina alandira Yesu Kristu, abadwa mwatsopano mu mzimu mwake.  (Yohane 3:6)
1 Petro 4:7
“Koma chitsiriziro cha zinthu zonse chiri pafupi; chifukwa chace khalani anzeru, ndipo dikirani m’mapemphero.” 

Petro analemba “chitsirizo cha zinthu zonse chiri pafupi” zosachepera zaka 1950 zapitazo!  Ngati chitsirizo chinali pafupi m’nthawi yake, nanga bwanji tsopano?  Kumbikirani apa, tigwilitse ntchito ndondomeko ya Mulungu.  Mu mbiri ya dziko lapansi, tsopano pano, tili ku chaka cha 6004 (chamma).  Pamene Chipangano Chatsopano chinayambika, atumwi ndi Akristu onse anali mu masiku otsiriza.  

Koma, chifukwa tili mu masiku otsiriza, tichite chiyani?  Petro anatilangiza ife kuti tikhale anzeru.  Ngati wina ali ndi nzeru, chikutanthauza kuti iyeyo atha kuganiza za chochitika china asanapange kanthu.  Munthu wanzeru angathe kuganiza za kutsogolo. (Deut 32:29)  Munthu wachitsiru sangazindikire kuti zinthu zidzatha tsiku lina, chifukwa chake amaononga nthawi yake panthawi ino.

Mwachitsanzo.  Ngati muli ndi K1000, ndiye mukudziwa kuti mufunika kulipira renti yanu, koma munthawi yomweyo, mufuna kugula malaya atsopano.  Munthu wanzeru adziuza yekha kuti asunge ndalama yake kuti alipire renti yake, ndino adzadikirira nthawi imene adzakhala ndi ndalama zina zoti angagule malaya atsopanowo.  Koma munthu wachitsiru sadzalabadira renti yake, komano adzagula malaya atsopano.  Kenaka, pamapeto a mwezi uwo, adzapemphera wina wake kuti athandizike chifukwa alibe ndalama!

Ngati mufuna kukhala ndi nzeru, mvetsetsani kuti nzeru yonse imayamba ndi kuopa Ambuye (“Chiyambi cha nzeru ndicho kuopa Yehova”…Miyambo 9:10).  Ngati wina amaopa Mulungu, adzafuna kusamalira moyo wake moyenera mu zinthu zonse.  Afuna kukondweretsa Mulungu m’chochitika chili chonse.  Munthu amene amaopa Mulungu adzaganiza asanachimwe chifukwa safuna Mulungu kukwapula iye.  Koma, anthu ena amachimwa asanaganize za zotsatira.  Enanso amaopa Mulungu kwambiri kuti mayesero akabwera, angaapewe chifukwa akudziwa Mulungu akuona zinthu zimene akuchita!  Nzeru ndi luntha lakusiyanitsa pakati pa choipa ndi chabwino, ndino kuchita kapena kutsatira chabwinocho.

Ndiponso, mundimeyi, mukufunika mapemphero.  Ifeyo, tingazindikire kuti Yesu abwera posachedwa, choncho, tiyembekezere Iye m’mapemphero.  Chikadadzakhala chinthu chopambana kwambiri ngati tsiku lina, mugwadira kupemphera, mutseka maso anu, muganiza za mapazi a Yesu Kristu kutsogolo kwa inu, kenaka, mwadzidzidzi, mutsegula maso anu kuona mapazi eni eni a Yesu Kristu.  Chikadadzakhala chodabwitsa ndithu.  

Koma, apapa, Baibulo likukuuzani inu momwe mudikirire.  Mudikire m’mapemphero.  Kodi mumadikira nthawi zambiri?  Tsiku ndi tsiku, muyenera kudikirira zinthu zina.  Nanga bwanji pamene mukuphika, muyenera kudikirira madzi kuwira, chakuti chakuti?  Mukaphika, chifukwa muyenera kudikira, dikirani m’mapemphero.  Chimodzimodzi ndi maminibusi, kapena mukaima mu cue, kapena ngati mufuna kukumana ndi munthu wina ndipo akuchedwa…ngati mukudikirira chinthu china, dikirani m’mapemphero.  

Pangani lamulo latsopano m’moyo wanu.  Nthawi ili yonse mukufunika kudikira, pempherani m’nthawi yomweyo.  

1 Petro 4:8
“Koposa zonse mukhale nacho chikondano cheni cheni mwa inu nokha; pakuti chikondano chikwiriritsa unyinji wa machimo.”
Paulo analemba chinthu chofanana mu Akolose 3:14.  Ngati mukufuna kukhala Mkristu wathunthu, mukhale ndi chikondano cheni cheni mwa inu.  Chifukwa chiyani Petro anasindika “cheni cheni”?  Chifukwa Akristu ambiri amachita chinyengo m’malo mwa kugwilitsa ntchito chikondano cheni cheni.  

Mu 1 Timoteo 1:5, Paulo anamupatsa Timoteo mau awa za chikondi, makamaka mtundu woyenera wa chikondi.  Chikondi chiyenera kuchokera ku:

1) mtima woyera…ndi kuti, musakhale ndi zolinga zoipa m’mtima wanu pamene mukuonetsa chikondi kwa wina wake.  Anthu ambiri amaonetsa chikondi chifukwa afuna kulandira thandizo posechedwa kuchokera kwa munthu ameneyo.  

2)  chikumbu mtima chokoma…ndi kuti, anthu ena, akudziwa kuti analakwa, choncho, afuna kuonetsa chikondi kwa wina wake kutonthoza chikumbu mtima chawo.  *Monga mwamuna amene anachita chigololo, kenaka achitira mkazi wake mokoma kwambiri.

3)  chikhulupiriro chosanyenga…ndi kuti, antu ena amaonetsa chikondi chifukwa akufuna anthu kuganiza kuti ndiwo abwino ndi Akristu eni eni.  Mu choonadi, alibe chikhulupiriro cheni cheni, koma kuti muganize kuti ali eni eni, afuna kuyesa kuchitira monga Akristu eni eni. 

Pamapeto a ndimeyi, Petro anati chikondano chingakwiriritse unyinji wa machimo, kapena machimo ambiri.  Chingakwiriritse bwanji?  Ngati mukukonda mnzanu, simudzapweteka iye mu njira ili yonse mwa dala.  Kumbukirani chitanthauzo cha chikondi ndi chiyani.  Pamene muika wina wake kutsogolo kwa inu, mukukonda iye.  Chimenecho chikutanthauza kuti umbombo umapangitsa machimo ambiri.  Umbombo ndi chinthu chosiyana kwambiri ndi chikondi.  Ngati mudziyika nokha patsogola pa wina wake, ndi kuti simusamala ngati mupweteka iye.  

Potero, ngati mufuna kupewa machimo m’moyo wanu, muyenera kukhala wotanganidwa kwambiri pakuyesa kuthandiza anthu ena.  Pewani umbombo, ndiye mu nthawi yomweyo, mukubisalira machimo ambiri.  

1 Petro 4:9
“Mucherezane wina ndi mnzace, osadandaula.”

Kapena tinganene, “Mucherezane wina ndi mnzace popanda nsanje.”  Anthu ena akasamalira anthu, amayembekezera kuthandizike monga analikusamalira ena.  Ngati apereka chakudya kwa wina, kenaka amaganiza kuti ayenera kulandira chakudya kuchokera kwa wina wake.  Amanena m’mtima wawo, “Ndinkathandiza anthu, koma tsopano, palibe m’modzi amene amathokoza zimene ndinalikuchita chifukwa palibe munthu wakuthandiza ine.”  Musachite kanthu chifukwa mufuna kuthandizika kutsogolo.  Ngati mufuna kuchereze wina wake, cherezani popanda kunyinyilika.  Ngati munthu winayo safuna kunena “zikomo”, basi, musadandaule.  Tsiku lina, kumwamba, mudzalandira mphotho zanu chifukwa cha chisamaliro chanu. 

1 Petro 4:10
“Monga yense walandira mphatso, mutumikirane nayo, ngati adindo okoma a chisomo cha mitundu mitundu cha Mulungu.”

Ife tonse tikumbukire kuti pamene tinapulumutsidwa, tinalandira mphatso imodzi kapena zina zochokera kwa Mzimu Woyera.  Panopa, tinazilandira mwa chisomo.  Sitinagwire ntchito kuti tingakhale ndi zimenezo, Mphatso za Mzimu Woyera zimapatsidwa mwaulere.  Choncho, chifukwa tinalandira mphatsozo mwaulere, titumikirane wina ndi mnzace mwaulere.  Tingaone mfundoyi mu Mateyu 10:8.  Ophunzira amenewo analandira mphatso zauzimu zina kuti atumikire anthu achiYuda.  Mphatsozo zinali zizindikiro kwa Ayuda.  Chifukwa ninji?  Chifukwa Ayuda amafunitsitsa chizindikiro!  Koma, iwowo, analandira kwaulere, Yesu anawauza iwo kuti atumikira bwanji?…kwaulere.  M’menemo, mungakhale adindo abwino a chisomo chachikuru cha Mulungu.

Apapa, Baibulo limati “yense” walandira mphatso.  Tiwerenge 1 Akor 12:4-11 ndi Aroma 12:5-8.  Mzimu Woyera amapatsa Mkristu ali yense yosachepera mphatso imodzi.  Mwina, Akristu ena angakhale mphatso zambiri.  Chimenecho ndi chotheka.  Koma, Akristu ena amaononga nthawi yawo yonse yakufufuza mphatso za Mzimu Woyera m’malo mwa kugwira ntchito ndi mphatso zimene amakhala nazo kale.  Ngati mufuna mphatso zina, poyamba gwilitsani ntchito moyerena chisomo chimene chapatsidwa kwa inu.  Kenaka, Mulungu adzadziwa kuti ndinu weni weni, m’menemo mungalandire mphatso zina kuti mutumikire kwambiri.  

Ife tonse, tili ndi yosachepera mphatso imodzi.  Kodi, mukudziwa mphatso yanu kapena zanu ndi ziti?  Funso labwino ndi loti, “Kodi munalikugwilitsa ntchito mphatso zanu kuti mutumikire anthu ena?”  Mulungu anakupatsani inu mphatso zimenezo kuti muthandize anthu ena.  Ngati mukhala waumbombo, wopanda kutumikira wina, ndinu mdindo woipa.  

1 Petro 4:11
“Akalankhula wina, alankhule ngati manenedwe a Mulungu; wina akatumikira, achtie ngati mu mphamvu imene Mulungu ampatsa, kuti m’zonse Mulungu alemekezedwe mwa Yesu Kristu, amene ali nawo ulemerero ndi mphamvu ku nthawi za nthawi.  Amen.”

Pachiyambi pa ndime iyi, Petro anatipatsa ife chenjezo cha malankhulidwe athu.  Ngati mufuna kulankhula, mulankhule ngati mau a Mulungu.  Anthu ena amaphunzitsa chonchi.  Amanena kuti mukalankhula, muyenera kugwilitsa ntchito mau amene amapezeka m’Baibulo.  Kapena mulakathule ndime kapena mau amapezekamo.  M’mau ena, amaphunzitsa pakunena kuti ngati mugwilitsa ntchito mau ena amene sali mu Baibulo, mukulakwa!  Koma, Petro ndi Paulo sanatsatira maganizo amenewo.  Anali ndi Chipangano Chakale, komabe anagwilitsa ntchito mau atsopano pamene analemba Chipangano Chatsopano

Apapa, Petro akunena kuti mukalankhula, mau anu akhale ndi maonekedwe omwewo ngati mau a Mulungu.  Mwachitsanzo, mau a Mulungu ndi opatulika (2 Tim 3:15), ndiponso mau anu akhale opatulika.  Mau a Mulungu ndi oona (Mas 12:6), chimodzimodzi, mau anu akhale oona.  Mau a Mulungu ndi ophindulitsa (Mach 20:32)…mau anu akhale ophindulitsanso.  Mau a Mulungu angathe kulimbitsa wina (Mas 119:28).  Kodi mau anu angalimbitse wina?  Mau a Mulungu angakhazikitse wina (Aheb 13:9).  Kodi mau anu ali ndi maonekedwe omwewo?

Mvetsetsani, simungakhale ndi maonekedwe omwewo ngati mau a Mulungu ngati simumawerenga mau ake!  Ngati muika nthawi yaitali ndithu m’Baibulo, kenaka mukhala wozolowera ndi manenedwe a Mulungu.  Nthawi yaitali isanapite, mudzalankhula monga mwa malembo kwambiri.  

Ndiponso Petro anati, “…wina akatumikira, acite ngati mu mphamvu imene Mulungu ampatsa…”  Ife tonse, tili ndi mphamvu zosiyana-siyana.  Kumbukirani, opulumutsidwa onse ali mu thupi limodzi.  Thupi la Kristu lili ndi ziwalo zosiyana.  Makutu, maso, manja, mapazi, zina zotero.  Makutu sangachite zimene maso angachite.  Koma, timayembekezera maso athu kuchita ntchito yawo, chimodzimodzi makutu, ndi mbali ili yonse ya matupi athu.  Chomwecho ndi choonadi za thupi la Kristu.  Ife tonse tili ndi maudindo osiyana-siyana, koma Kristu amayembekezera ife kusamalira maudindo athu.  

Ena a inu mungaimbire bwino bwino, ndiye muimbire Mulungu pakugwilitsa ntchito mphamvu imene munalandira kwa Mulungu.  Chimodzimodzi ndi ndalama, kulalikira, kuchezana ndi anthu, kuphika, kusoka…  Ngati muli ndi luntha, mudzaweruzidwa ndi Mulungu ngati munagwilitsa ntchito luntha limene munali nalo.  

(Luka 12:48)  Chenjerani kwambiri, chifukwa madalitso amene muli nawo ochokera kwa Mulungu ayenera kugwilitsidwa ntchito kuthandiza anthu ena.  Chitsanzo chabwino chimapezeka mu 1 Tim 6:17-19 ndi Aroma 12:6-8.
M’zonse zimene mumachite, kapena kulankhula kapena kutumikira, chitani zonse kuti Mulungu alemekezedwe mwa Yesu Kristu.  Popanda kulandira Yesu Kristu kukhala Mpulumutsi wanu, simukadafuna kutumikira anthu ena.  Popanda Yesu, mukadakhala waumbombo ndithu.  Koma, chifukwa Yesu Kristu ndiye chitsanzo chathu, anationetsa ife kuti tikondane wina ndi mnzace.  Ndi kuti, ngati wina akusowa kanthu kapena akufunika thandizo lathu, tithangathira iwo.  Choncho, pamene tithangatira wina wake, angayamike Mulungu chifukwa cha zimene Yesu Kristu akuchita m’moyo wanu!  (1 Akor 10:31)
1 Petro 4:12
“Okondedwa, musazizwe ndi mayesedwe amoto adakugwerani inu akhale chakukuyesani, ngati chinthu chachilendo chachitika nanu.”
Mavuto kapena mayesedwe mu ndimeyi amatchewda amoto.  Chifukwa chiyani?   Pamene mavuto abwera m’moyo wanu, mavuto amenewo adzayesa chikhulupiriro chanu.  Monga mwa chitsulo.  Pamene wina akugwira ntchito ndi chitsulo, adzachiyika m’moto kuti chilimbitsike.  Moto umenewo udzachotsa dothi kapena zodetsa zonse.  Chimodzimodzi ndi mavuto mu moyo wachiKristu.  Mavuto angalimbitse chikhulupiriro chanu ngati muli ndi chikhulupiriro cheni cheni.  (1 Petro 1:7).  

Petro akuchenjeza Akristu m’ndimeyi kuti asaganize kuti mayesedwe ali achilendo.  Mukumbikire kuti Petro akulankhula kwa anthu amene analikuchita molungama.  Anthu ambiri-mbiri amaganiza kuti ngati mwachita molungama, ndiye mulandira madalitso, osati mavuto.  Koma, m’moyo weni weni wachiKristu, anthu onse amene akhala molungama, adzamva mazunzo.  Tsono, m’malo mwa kukhala ndi madalitso, anthu amenewo analandira mavuto.  Choncho, Petro anayesa kulimbikitsa iwo pakunena, musadandaule ngati chikhulupiriro chanu chidzayesedwa, chifukwa Akristu eni eni onse amakhala ndi mavuto anowa.  

Chitsanzo chabwino kwambiri cha chochitika chino ndi Sadrake, Mesake, ndi Abedinego.  Mungakumbikire kuti anauzidwa kuti ayenera kugwadira fano lopangidwa ndi Nebukadinezara.  Koma, pamene anamva zoyimbitsa zili zonse, sanagwadira kapena kulambira fano lake.  Kenaka, mfumuyo inaponya iwo m’mati mwa ng’anjo yotentha yamoto.  Koma, pamene analowamo, Baibulo limati sanatenthedwe.  Mu Danieli 3:25-27.  Sanachite kanthu koipa kali konse, komabe anazunzika.  Choncho, mungazindikire kuti mayesedwe amenewa analikuchitika nthawi yaitali ndithu.  Musazizwe ngati adzachitika kwa inu.  Mwina ndinene kuti muzizwe ngati SADZACHITIKA kwa inu!

1 Petro 4:13
“Koma popeza mulawana ndi Kristu zowawa zace, kondwerani; kutinso pa bvumbulutso la ulemerero wace mukakondwere kwakukurukuru.”

Ngati wina wamva zowawa chifukwa cha chilungamo, ndi kuti akutsatira Kristu kweni kweni.  Angakondwere kwambiri chifukwa tsiku lina pamene Yesu adzabweranso, adzalandira mphotho.  Aroma 8:17-18, Yakobo 1:12, ndiponso Luka 6:22-23.  
1 Petro 4:14
“Mukatonzedwa pa dzina la Kristu, odala inu; pakuti Mzimu wa ulemerero, ndi Mzimu wa Mulungu apuma pa inu.”
Chifukwa chiyani mukhala odala ngati mwatonzedwa?  Chifuwka Mzimu wa Mulungu apuma pa inu.  Anthu ambiri amalankhula za kukhala ndi chiyanjano cha Mzimu Woyera m’moyo wawo, koma safuna kudzera mu zinthu zofunikira kuti akhala nacho.  
Mu nthawi imene mukutonzedwa ndi anthu oipa, mu mphamvu yanu ya inu nokha, mukhala wofoka.  Koma, m’nthawi yomweyo mungakhale wolimbika mtima ndi wamphamvu chifukwa cha Mzimu Woyera.  Paulo anati, “Pamene ndifoka, pamenepo ndiri wamphamvu.” (2 Akor 12:10)
Mukumbikire nkhani ya Stefani m’buku la Machitidwe, mitu 6 ndi 7.  Pamene anthu ambiri ananama za iye, Baibulo limati mu Machitidwe 6:15 kuti nkhope yace inawala monga nkhope ya mngelo.  Chifukwa ninji?  Chifukwa anali ndi Mzimu wa ulemerero pa iye.  

1 Petro 4:15

“Pakuti asamve zowawa wina wa inu ngati wambanda, kapena mbala, kapena wochita zoipa, kapena ngati wodudukira.”
Petro akunena kuti Akristu asamve zowawa chifukwa cha zinthu izi, koma muzindikira chinthu chofunikira.  Sananene kuti Akristu sangathe kuchita zimenezi.  Amakhozabe chifukwa amakhalabe ndi uchimo m’thupi lawo!  Koma, Akristu amve zowawa chifukwa cha chilungamo, osati zoipa.  Mungawerenge mu Agalatiya 5:19-21 kuti zimenezi zingachitike mu moyo wa Mkristu chifukwa zili mbali ya chibadwidwe cha thupi lake.  Zisachitike koma zingachitike.  

1 Petro 4:16
“Koma akamva zowawa ngati Mkristu asachite manyazi; koma alemekeze Mulungu m’dzina ili.” 
Dzina la Mkristu limatanthauza “Kristu wamng’ono”.  Mu Machitidwe 11:26, ophunzira anayamba kutchedwa Akristu.  Pamene anatchedwa choncho, anthu osokera ankayesa kunyoza ndi kupepusa iwo.  Ngakhale lero, anthu ena akamva kuti ndinu Mkristu, afuna kunyoza inu.  Mu nthawi imeneyo, musachite manyazi.  Muganize kuti mwalandira ulemu waukuru.  Kenaka, lemekezani Mulungu chifukwa cha mwai wakunyozedwa.  

1 Petro 4:17
“Chifukwa yafika nthawi kuti chiweruziro chiyambe pa nyumba ya Mulungu; koma ngati chiyamba ndi ife, chitsiriziro cha iwo osamvera Uthenga Wabwino wa Mulungu chidzakhala chiyani?”
Yesu Kristu akadzabweranso, adzaweruza Akristu poyamba pa mpando woweruza wa Kristu.  Osamvera Uthenga Wabwino adzayamba kulangidwa pamene Yesu Kristu adzabweranso ku dziko lapansi (2 Ates 1:7-9).  

1 Petro 4:18
“Ndipo ngati munthu wolungama apulumuka ndi kuyesetsa kokha kokha, munthu wosapembedza ndi wochimwa adzaoneka kuti?  

Mu nthawi imene Akristu adzaweruzidwe, Baibulo limati posatengera kuti anachita chabwino kapena choipa, adzapulumutsidwabe.  Koma, angakhale ndi manyazi akuru, angataya mphotho, ndiponso Paulo anati mu 2 Akorinto 5:11 kuti Ambuye adzakhala ndi mkwiyo.  Tsono, ngati Ambuye angakwiyira ana ake, nanga bwanji anthu a mdierekezi?  Adzamva bwanji kwa iwo?  Adzaonekera ku “mpando wachifumu waukuru woyera” kenaka adzaponyedwa m’nyanya ya moto.  Koma, chilango chawo chidzayamba pamene Yesu adzafikanso ku dziko lapansi.

1 Petro 4:19
“Koteronso iwo akumva zowawa monga mwa chifuniro cha Mulungu aikee moyo wawo ndi kuchita zokoma m’manja a Wolenga wokhulupirika.”
Chifukwa mwadziwa kuti mudzapulumutsidwabe, chifukwa mwadziwa kuti mudzafikira kumwamba, chifukwa mwadziwa kuti mavuto amachitika kwa anthu olungama nthawi zina, musadandaule pamene mayesedwe amachitika.  Akachitika, yangokhulupirirani Mulungu kuti asamalire inu.  Pitilizani kuchita zokoma ndi zabwino, koma dziponyeni nokha pamapazi ace.  Phunzirani momwe mungakhulupirire malonjezano a Mulungu.  Ndiye Wokhulupirika.  Ndi kuti sadzalephera.  Ngati anakuuzani kuti sadzakutayani, anatanthauza chomwecho.  Ngati anakuuzani kuti adzasamalira inu, khulupirirani Iye.  Musakaika!

1 Petro 5:1
“Akulu tsono mwa inu ndiwadandaulira, ine mkulu mnzanu ndi mboni ya zowawa za Kristu, ndinenso wolawana nawo ulemerero udzabvumbulutsikawo.”
Petro akulankhula kwa akulu.  Akulu awa amaimirira atsogoleri a mpingo, kapena abusa ndi atumiki.  Mungaone mu ndime 2 kuti mtundu uwu wa mkulu amayang’anira gulu la nkhosa.  Mu 1 Timoteo 3, mungawerenge za ntchito za mbusa ndi mtumiki.  Ndiponso mungazindikire kuti palibe ofesi ina m’mpingo, chifukwa pamene Paulo analembera mpingo wa ku Filipi, analembera oyang’anira ndi atumiki (Afil 1:1).  

Petro sanali mkulu basi, komanso anali mboni ya zowawa za Kristu.  Mungakumbuikira kuti anatsata Yesu Kristu, koma anali kutali pamene Yesu anamva zowawa zake.  

Pamene akunena kuti analawana nawo ulemerero umene udzabvumbulutsika, akutanthauza kuti anamva zowawa chifukwa cha chilungamo monga Yesu Kristu.  Mungazindikire ichi kuchokera ku 1 Petro 4:14.
1 Petro 5:2
“Wetani gulu la Mulungu liri mwa inu, ndi kuliyang’anira, osati mokangamiza, koma mwaufulu, kwa Mulungu; osatsata phindu lonyansa, koma mwacangu.”
M’malo mwa “wetani”, Baibulo limanena “dyetsani”.  Mkulu ali yense ali ndi udindo womwewo, adyetse anthu.  Abusa ambiri amalephera pa mfundo iyi.  Abusa ambiri angalalikira za chilungamo, koma pali chosiyana chachikuru pakati pa kulalikira ndi kuphunzitsa choonadi.  Chifukwa chimene Akristu ambiri amabwerera m’mbuyo ndi choti samadyetsedwa!  Chifukwa samadyetsedwa, amakhala ofoka ndi ofoketsedwa!  Sangapitirire chifukwa akusowa mphamvu yauzimu yokwanira imene imachokera ku Baibulo!  (Yer 23:2-4)  Anthu ambiri a Mulungu akusowa mwauzimu chifukwa alibe mbusa amene amaphunzitsa Baibulo kwa iwo!

Palibe wina akankhidwa ndi munthu ali yense kulowa m’utumiki.  Ngati Mulungu afuna inu kulowamo, lowani.  Mungatenge malangizo ochokera kwa anthu, koma chisankho chomaliza chipangidwe pakati pa inu ndi Mulungu.  

Musatsatire ndalama pamene mukupanga chisankho chakulowa m’utumiki.  Anthu ambiri afuna kukhala mbusa, osati chifukwa afuna kuyang’anira anthu monga mwa chifuniro cha Ambuye, koma afuna kukhala ndi ntchito yabwino.

1 Petro 5:3
“Osati monga ochita ufumu pa iwo a udindo wanu, koma okhala zitsanzo za gululo.”

Alaliki ambiri amasokoneza ntchito ya mbusa ndi ntchito ya mfumu.  Mbusa sindiye mfumu ya mpingo.  Koma abusa ambiri amachita ufumu pa iwo a udindo wawo chifukwa amalamulira popanda kuchita zimene amalamulira.  Mafumu angauze wina wake, “Iwe, uchite ichi” chifukwa mfumuyo sifuna kuchita icho.  Koma mbusa ayenera kukhala chitsanzo ndi mtsogoleri.  Ndi kuti ngati akufuna kulamulira inu kuti muchitire umboni, iyenso achitire umboni.  Chimodzimodzi ndi mfundo ili yonse ya moyo wachiKristu…kupereka, kupemphera, kuwerenga Baibulo, kuthandiza anthu ena, zina zotero.

Mungakumbukire mu Yohane 13:14-15, Yesu anapereka chitsanzo kwa ophunzira ace pamene anasambitsa mapazi awo.  

1) Tifunefune osokera
Luka 19:10
2) Tipemphere
Ahebri 5:7

3) Tinyamule mtanda
Yohane 19:17

4) Tidzipachike tokha 
Mateyu 27:35
5) Tiphunzitse ndi kulalikira 
Mateyu 4:23

6) Tichite chifuniro cha Ambuye
Luka 22:42

7) Tilemekeze Mulungu
Yohane 17:4
Alaliki ambiri amanena, “Chitani zimene ndakuuzani.”  Koma mlaliki wabwino anganene, “Chitani zimene ndakuchitirani.”

1 Petro 5:4
“Ndipo pakuonekera Mbusa wamkulu, mudzalandira korona wa ulemerero, wosafota.  Momwemonso, anyamata inu, mverani akulu.”

Monga mwa ndime imeneyi, ngati mbusa adzadyetsa Akristu mokhulupirika, angalandire korona wosatha kapena wosafota.  Anthu ambiri amaphunzitsa kuti abusa okha angathe kulandira korona uyu.  Koma ineyo, ndimakhulupirira kuti ali yense atha kumlandira.  Nanga si, korona uyu adzapatsidwa kwa anthu amene amadyetsa opulumutsidwa ena.  Ali yense akhoza kuchita choncho, osati abusa okha.  Ineyo, ndimakhulupirira kuti ngati muphunzitse wina wake ndi maphunziro athu a discipleship, mungalandire korona pamene Yesu adzabweranso.  

Mwina, iyi ndi nthawi yoyamba kwa inu kumva za mokorona, choncho ndikufuna kutchula onsewo.  Pali:

1) korona wa ulemerero (1 Petro 5:4)
2) korona wa kukondwera (1 Ates 2:19)
3) korona wa chilungamo (2 Tim 4:8)

4) korona wa moyo (Yakobo 1:12)
Sindikudziwa chifukwa chiyani anthu amene analemba Baibulo la Chichewa anaika mbali yoyamba ya ndime 5 pamapeto pa ndime 4.  Koma, mbali iyi imene imakamba za kumvera akulu imapezeka pachiyambi pa ndime 5 mu Chizungu.

1 Petro 5:5
“Koma nonsenu mubvale kudzichepetsa kuti mutumikirane; pakuti Mulungu akaniza odzikuza, koma apatsa chisomo kwa odzichepetsa.”
Akulu ayenera kumvera Mbusa Wamkulu Yesu Kristu.  Momwemonso, anyamata amvere mkulu.  Ndi kuti, ngati Mulungu waika mbusa pa inu, muyenera kumvera iye chifukwa akuyang’anira moyo wanu.  Ayenera kukusamalirani, choncho, musavutitse iye ndi kuukira kwanu. (Ahebri 13:17)
Koma, mu nthawi yomweyo, ife tonse tibvale kudzichepetsa kuti titumikirane wina ndi mnzake.  Ndafotokoza kale kuti mkulu kapena mbusa akhale chitsanzo pakuchita zimene amalamulira ngati chitsanzo kwa mamembala ake.  Sadzaganiza kuti chifukwa ndiye mbusa, sakufunika kuchita zimene amalalikira.  Koma abusa ena safuna kudetsa manja awo chifukwa amaganiza kuti ali bwino kuposa mamembala ake.  

Baibulo limati, “Mulungu akaniza odzikuza…”  Mbali iyi ingakhudze opulumutsidwa ndi osokera awiri.  Osokera ambiri amaganiza kuti adzapita kumwamba chifukwa ndiwo anthu abwino ndi olungama.  Iwowo adzakanidwa pamene adzaweruzidwa chifukwa Baibulo limati palibe m’modzi wolungama, osati m’modzi.  Ngati amaganiza kuti chilungamo chawo chidzakwanira m’nthawi ya chiweruzo chawo, ali odzikuza.  Chikutanthauza kuti adzakanidwa ndithu.

Ndiponso, ngati Mkristu akhala wonyada, iyenso, adzakanidwa, koma osati m’njira yomweyo monga wosokera.  Wosokera adzakanidwa pamene akuyesa kulowa m’mwamba.  Koma, Mkristu adzakanidwa m’nthawi ino chifukwa sadzakhala ndi chiyanjano ndi Atate awo a kumwamba.  Ngati muononga nthawi yanu yonse pakudzitamadira nokha, ndiye Mulungu adzafunika kuchepetsa inu.  Tsono, mavuto abwera, kenaka pamene muitana pa dzina la Ambuye kuti muthandizike, Mulungu adzanena, “Unalikunena kuti uli bwino kwambiri.  Ngati uli bwino bwino ndi wamphamvu, udzithandize wekha.”  

Koma, tingakondwere chifukwa cha mapeto a ndimeyi.  Ngati wina adzabvomera choonadi za iye yekha, kuti ndiye wofoka ndi wopusa, Mulungu ndiye wokonzeka kupereka chisomo chokwanira kwa iye.  Odzichepetsa angalandire chisomo chifukwa sakudalira mphamvu yawo ya iwo okha.  Kumbukirani, chisomo ndi mphamvu imene Mulungu amapereka kwa inu kuti mupitirire zinthu zimene mungachite m’mphamvu yanu.  

1 Petro 5:6
“Potero dzichepetseni pansi pa dzanja la mphamvu la Mulungu, kuti panthawi yace akakukwezeni.”
Ndime 6 ndi langizo labwino kwambiri.  Musalole Mulungu kuchepetsa inu.  Ganizo labwino kwambiri ndi loti mudzichepetse nokha.  Ngati Mulungu adzachepetsa inu, zeni zeni, adzachititsa inu manyazi akulukuludi.  Potero, mukamapemphera, poyamba mubvomereze kuti ndinu wopanda ntchito, wopanda mphamvu, wopanda nzeru, wopanda kanthu kophindulitsa.  M’menemo, Mulungu adzakhoza kupereka chisomo kwa inu.  Kenaka, ngati mukhala wokhulupirika, Mulungu adzakukwezeni kapena pa dziko lapansi kapena kumwamba.  Mwina Mulungu adzasankha kukupatsani ntchito yofunikira m’utumiki wake pansi pano.  M’menemo, mungakwezeke.  Kapena, adzapangitsa inu kudikirira mpaka nthawi imene mudzafika m’mwamba.  Ngati munali wodzichepetsa m’nthawi yanu ya pansi pano, ndiye m’mwamba muja mudzakhala ndi uyamiko wa kwa Mulungu.  

1 Petro 5:7
“Ndi kutaya pa Iye nkhawa yanu yonse, pakuti Iye asamalira inu.”  
Iyi ndi ndime yodabwitsa ndithu.  Ndi limodzi la malonjezo akuru a Mulungu m’Baibulo.  Ngati mukufuna kukhala kwa Mulungu, muloweze ndimeyi chifukwa mudzafunika kuigwira ntchito nthawi zambiri.  Ngati ndinu woona mtima, mungabvomere kuti simungathe kudzisamalira nokha.  Potero, ndi chinthu chodabwitsa kuti Mulungu, amene analenga zonse, amene amawerenga tsitsi la mitu yathu, amakusamalirani inu mu chochitika chili chonse.  

Ambiri a ife (osati inu nokha, koma ife chifukwa ngakhale ineyo, ndili ndi vuto limeneli) timalephera kutaya nkhawa yathu yonse pa Yesu Kristu.  M’malo mwa kutaya nkhawa yathu pa Iye, timangodandaula.  Komanso, nthawi zina, timanyinyilika m’malo mwa kupemphera ndi kudalira Mulungu m’nthawi ya mavuto.  Chifukwa chiyani?  Vuto lathu ndi chiyani?  Kunyada!!!  Ndime 5 ndi 6 zimatifotokozera kuti ngati tifuna chisomo, muyenera kudzichepetsa nokha.  M’nthawi ya mavuto, mumafunika chiyani kuchokera kwa Mulungu?  Chisomo!!!  Anthu ena amaganiza kuti ali amphamvu mokwanira kuti sakufunika kuitana pa dzina la Ambuye kuti athandizike.  Poyamba, afuna kuona ngati angakonze vuto lawo m’mphamvu yawo ya iwo okha, popanda kuvutitsa Mulungu!!!  Mulungu amakusamalirani, koma ngati mufuna kutsimikiza kuti mphamvu yanu ndi yokwanira, adzalola inu kuyesa choncho.  Mutagwa, mutsalephera, mutalapa, mutaitana pa dzina lake, adzakukwezani, koma poyamba, mudzichepetse nokha.  Muyenera kubvomera kuti simungathe kudzisamalira nokha, koma mukufunika kukhala ndi Mthandizi!  

1 Petro 5:8
“Khalani odzisungira, dikirani; mdani wanu mdierekezi, monga mkango wobuma, ayendayenda ndi kufunafuna wina akamlikwire.”

M’ndime iyi, ndikuganiza kuti anthu amene anamasulira Baibulo la “Chichewa cha Lero” anachita ntchito yabwino.  Analemba, “Khalani odziletsa, ndi atcheru.  Mdani wanu mudyerekezi amayendayenda monga mkango wobangula kufunafuna wina kuti a mmeze.”  Komabe, ndisintha chimodzi chokha.  Pamapeto, akunena “ammeze”, koma kumeza ndi “to swallow” m’chizungu.  Ndikuganiza kuti kuononga kungafotokoza bwino bwino chinthu chimene mdierekezi afuna kuchitira inu.  

Tsono, mukhale odziletsa ndi atcheru.  Ndi kuti, mulabadire moyo wauzimu wanu.  Mulabadire mzimu wanu.  Mulabadire khalidwe lanu…mayendedwe anu, mabwenzi anu…zonse m’moyo wanu chifukwa mdierekezi akudikirira inu kupanga cholakwa chimodzi choti angaononge inu mwauzimu ndiponso mwathupi.  

M’chigawo ichi, Petro analikulankhula za kudzichepetsa.  Chifukwa chiyani?  Ngati mukhala wonyada, Mulungu adzakuchitirani chiyani?  Adzakaniza inu!  Ngati adzakukanizani, ndi kuti mdierekezi adzakhoza kuvutitsa inu.  

Mu ndime iyi, Baibulo limati mdierekezi, kapena Satana, ali monga mkango.  M’malo ambiri m’Baibulo, mungazindikire kuti mdierekezi amafuna kutengera Yesu Kristu.  Amafuna anthu kuganiza kuti ndiye Mulungu, choncho amadzipanga yekha kukhala wofanana ndi Kristu.  Ndipereke zofanana zawo.  

Mdierekezi-mkango wobangula…1 Pet 5:8

Yesu-Mkango wochokera m’pfuko la Yuda…Chibv 5:5

Mdierekezi-mfumu ya ana onse akunyada…Yobu 41:34

Yesu-Mfumu ya Mafumu…Chibv 19:16

Mdierekezi-mngelo wa kuunika…2 Akor 11:14

Yesu-Mngelo wa Mulungu…Mach 27:23

Mdierekezi-njoka yokalambayo…Chibv 12:9

Yesu-anadzifanizira yekha ndi njoka yamkuwa yokwezedwa ndi Mose m’chipululu…Yohane 3:14

Mu nthawi ya masauto-

Mdierekezi adzakhala ndi chizindikiro...Chibv 13:16

Mulungu adzaika chizindikiro pamphumi pa 144,000…Chibv 7:4

Yesaya 14:12-14 amafotokoza bwino bwino kuti Satana ali ndi chilakolako chakukhala ofanana ndi Mulungu.

Mdierekezi amayendayenda ndi kufunafuna wina angamuononge.  Koma mu nthawi yomweyo, musaiwale 2 Mbiri 16:9, “Pakuti maso a Yehova ayang’ana uko ndi uko m’dziko lonse lapansi, kudzionetsera wamphamvu kwa iwo amene mtima wawo uli wangwiro ndi Iye...”
1 Petro 5:9
“Ameneyo mumkanize okhazikika m’chikhulupiriro, podziwa kuti zowawa zomwezo zirimkukwaniridwa pa abale anu ali m’dziko.”  

Ngati mukufuna kuchitira nkhondo ndi mdierekezi, muyenera kumenyana naye monga mwa malembo.  Anthu ambiri amanena kuti, “Yangotchulani dzina la Yesu, kenaka Satana adzathawa.”  Si choncho (Mach 19:13-16).  Muyenera kukaniza mdierekezi, inde, koma poyamba, mumvere Mulungu (Yakobo 4:7).  Mukhale okhazikike m’chikhulupiriro, ndiponso mutsatire zimene zimapezeka m’chikhulupiriro cheni cheni cha oyera mtima.  Ngati mukhala okhulupirika m’menemo, mungakhale okhoza kukaniza mdierekezi.  Komabe, mudzafunika kubisala kutseri kwa dzina la Yesu ndi mwazi wake.  

Poyamba, mudziwe choonadi za mdierekezi.  Mukhale ozolowera ndi machenjerero ace.  Kenaka, muzindikire kuti Satana adzavutisa inu ngati muchita molungama.  Imeneyo ndi mbali ya chikhulupiriro chathu.  Ngati mwadziwa zimenezi, pamene mavuto ayamba, simudzagwedezeka kwambiri chifukwa mukudziwa zimenezi zimachitika ndi abale onse.  

Mdierekezi angadziwe kuti ndinu weni weni ngati wavutitsa inu, koma simunasunthe kapena kutawa.  Akristu ambiri, chifukwa sanakhazikitsidwe, mavuto akabwera, amaleka kutumikira Yesu.  Pamena mavuto atha, amaganiza kuti zonse zili bwino zoposa nthawi imene ndayesa kutumikira Mulungu, tsono ndipitiliza kukhala chonchi.  Sakusamalira za choonadi, amangofuna kukhala omasuka basi!

1 Petro 5:10
“Ndipo Mulungu wa chisomo chonse, amene adakuitanani kulowa ulemerero wace wosatha mwa Kristu, mutamva zowawa kanthawi, adzafikitsa inu opanda chirema mwini wace, adzakhazikitsa, adzalimbikitsa inu.”
Mulungu amafuna ana ake onse kulowa ulemerero wake tsiku lina.  Koma, ngati mufuna kulowamo, muyenera kumva zowawa.  (Afil 1:29)  Ngati mufuna chinthu chapadera kapena cha mtengo wace, ndi kuti muyenera kulipirira.  Mtengo wa ulemerero wa Mulungu ndi kumva zowawa chifukwa cha Kristu.  

Pali zinthu ziwiri zimene mungakumbukire nthawi yina imene mudzamva zowawa.  Poyamba, mukumbukire kuti tsiku lina, Mulungu adzakubwezerani inu ndi ulemerero wake.  Chimenecho chinali cholimbikitsa cha Yesu Kristu (Ahebri 12:2).  Chachiwiri, mukumbukire kuti zowawa zanu zimene zikuchitika tsopano si zili zosatha.  Tsiku lina, zidzatha ndithu.  Nanga bwanji ngati wina ali ndi nthenda yoipa kwambiri.  Adzavutika nthawi yaitali ndi nthendayo, kapena zaka 20 kapena 30.  Nthawi imeneyo ndi yaying’ono pamene mukuifanizira ndi muyaya.  Mutakhala m’muyaya zaka 10,000, ndikaika kuti mudzakumbukira nthawi yanu ya pa dziko lapansi.  

Tsopano, pamapeto a ndimeyi, pali zinthu zitatu zimene zidzachitika m’moyo wanu ngati mukhala okhulupirika pamene mavuto abwera.  Poyamba, Mulungu apanga inu kukhala wangwiro.  Osati wopanda uchimo.  Icho chidzachitika Mkwaturo utachitika!  Baibulo la Chichewa amati, “adzafikitsa inu opanda chirema mwini wace…” Ndiponso ichi, chidzachitika pamene Yesu adzatitenga ife kumwamba.  Koma zinthuzi zimene zinatchulidwa pamapeto pa ndimeyi zingachitike musanafikire kumwamba.  Tsono, kuchokera ku Chizungu, tingamvetsetse kuti Mulungu adzakupangani inu wangwiro.  Ndi kuti, mudzakhala wathunthu.  Zowawa zingakwaniritse zauzimu zimene zikusowa m’moyo wanu.  Mavuto akabwera, kodi mumachita chiyani?  Mumapemphera kwambiri kuposa nthawi imene anali asanabwera mavutowo.  Ngati ndinu wanzeru, mavuto akabwera, muyamba kusanthula Baibulo kuti mupeze nzeru ya Mulungu imene ingakuthandizeni inu.  Mavuto akabwera, mubwerenso ku mpingo kuti mutonthozedwa ndi abale.  

Chifukwa cha zowawa, mungakhazikitsidwe ndi Mulungu.  Zowawazo zingatsimikize inu kuti onse angadziwe kuti ndinu weni weni. 

*Ngati wina afotokozera inu m’mene mungagwilitsire ntchito chipangizo, simudzakhala wantchito weni weni mpaka nthawi imene mugwilitsa ntchito chipangizocho.  Chimodzimodzi m’zinthu zauzimu.  Wina angakufotokozereni inu za pemphero ndi malenjezo a Baibulo, koma mpaka nthawi imene muyenera kugwilitsa ntchito zimenezo, simudzakhala okhazikika.  

Mavuto akabwera, mungalimbikitsidwe chifukwa mudzazindikira kuti malenjezo onse a Mulungu ndi oona.  Mudzazindikira kuti chisomo chake ndi chodabwitsa.  Mudzazindikira kuti chithandizo cha Mulungu ndi chokwanira.  Pamene mtendere wa Mulungu udzadzaza moyo wanu pakati pa masauto anu, m’nthawi imeneyo, mudzalimbikitsidwa chifukwa mudzadziwa zinthu za Mulungu ndi zeni zeni.  

Mu Chizungu, ndimeyi imapitiliza pakunena kuti, “kuika inu” kapena “kuikadi inu.”  Mau “settle” ndi “stablish” mu Chizungu ndi ofanana kwambiri.  Mu Chichewa, mungamvetsetse awiriwo pakunena “kukhazikitsa”.  Munganene kuti Mulungu adzagwilitsa ntchito masautso m’moyo wanu kuti aike inu m’chikhulupiriro cheni cheni kuti mukhala chiriri.  

1 Petro 5:11
“Kwa Iye kukhale mphamvu ku nthawi za nthawi.  Amen.”  
Baibulo la Chichewa laiwala liu limodzi, “ulemerero”.  Simufuna konse kuiwala ulemerero wake.  Zonse zimene mumachita ziyenera kubweretsa ulemerero ku dzina lake monga mwa 1 Akorinto 10:31.
1 Petro 5:12

“Mwa Silvano, mbale wathu wokhulupirika monga ndimayesa, ndalembera kwa inu mwachidule, ndi kudandaulira, ndi kuchita umboni, kuti chisomo choona cha Mulungu ndi ichi; m’chimenechi muimemo.”
Petro anagwilitsa ntchito dzanja la Silvano kulemba kalata iyi.  Chimachitika nthawi zambiri m’Baibulo.  Paulo analemba kalata imodzi pa iye yekha.  Nthawi yina ili yonse, analembera anthu mwachidule, kudzera mwa wina wake.  

Panopa, Petro anatchula mfundo yake pamene analemba kalatayi.  Anafuna kutsimikiriza anthu opulumutsidwa kuti chisomo chimene anali nacho chinali cheni cheni.  Ambiri a iwo anavutika kwambiri, anazunzika.  Choncho, Petro anafuna kudandaulira iwo kuti anali ndi chikhulupiriro chabwino.  Ndiponso, anafuna kulimbikitsa iwo kuti chisomo cha Mulungu chidzakhala chokwanira m’chochitika chili chonse.  

1 Petro 5:13
“Iye wa ku Babulo wosankhidwa pamodzi nanu akulankhulani; ateronso Marko mwana wanga.”
Baibulo la Chichewa likulakwa apapa kwambiri.  M’malo mwa kunena, “Mpingo wa ku Babulo wosankhidwa…”  limanena, “Iye…” basi.  Kuchokera ku ndimeyi, tili ndi choonadi chofunikira kwambiri.  Petro anali ku Babulo, osati ku Roma!  Anali mbusa (1 Petro 5:1) wa ku Babulo!  Mpingo wa Akatolika ufuna ife kukhulupirira kuti Petro anali ku Roma ndiponso anali mbusa komweko.  Ichi ndi chitsimikizo chomveka kuti sanali ku Roma!  

Koma, mpingo wa Akatolika umanena kuti Petro anaphiphiritsa apa.  M’malo mwa kulankhula momveka, amanena kuti Petro analankhula mwa chinsinsi.  Amakhulupirira kuti Petro anatanthauza Roma pamene analemba Babulo.  Amanena kuti Petro sanafune anthu osokera kudziwa anali kuti, choncho anaphiphiritsa apa.  Mpingo wa Katolika sukudziwa ukuchita chiyani pamena amaphunzitsa choncho.  Ngati Petro anatanthauza Roma pamene analemba Babulo, ndi kutanthauza kuti amabvomera ndiwo BABULO WAUKURU, AMAI WA ACHIGOLOLO NDI WA ZONYANSITSA ZA DZIKO. (Chibv 17:5)
Ndiponso, Akatolika amanena kuti Petro anali Papa woyamba.  Ngati anali papa, chifukwa chiyani anali ndi mwana?  Mwina Marko anali mwana wauzimu wake, ndi chotheka, inde, koma posatengera kuti anali ndi mwana kapena iai, Petro anakhalabe ndi mkazi…(Mat 8:14).  Ngati anali ndi mpongozi, ndi kuti anali ndi mkazinso.  

1 Petro 5:14
“Lankhulanani ndi chipsompsono cha chikondi.  Mtendere ukhale ndi inu nonse muli mwa Kristu.”
Apa, tili ndi malangizo omaliza.  Amenewa ndi omwewo monga Paulo.  Chifukwa cha mwambo wawo, anapereka chipsompsono.  Ifeyo timapereka kugwira manja.  Njira ili yonse, muonetse chikondi cha pa abale.  






